
MINUTI

IĊ-CHAIRPERSON (Onor. Darren Carabott): Hawn xi korrezzjonijiet għall-Minuti? L-Onor. Andy Ellul. 

ONOR. ANDY ELLUL (Segretarju Parlamentari għad-Djalogu Soċjali): Sur President, għall-fini ta’ korrettezza, fit-tielet paġna, wara l-paragrafu li jaqra hekk: 

“Il-Membri tan-naħa tal-Gvern ma qablux ma’ din il-proposta għar-raġuni li qalu li dan ir-rapport ma kienx wieħed li jittratta l-finanzi pubbliċi imma aktar kien rapport mil-lat ambjentali.”, 

nixtiequ li jiżdiedu l-kliem:

“L-Onor. Alex Muscat, għan-nom tal-Membri tal-Gvern, irrileva li n-naħa tal-Gvern ma kellha ebda oġġezzjoni tiddiskuti r-rapport fil-fora adatta.”. 

IĊ-CHAIRPERSON: Onor. Ellul, fil-kas imbagħad ikun hemm il-punt li rrileva l-Onor. Cutajar fejn qal li dak ma jistax jiġi diskuss fil-Kumitat dwar l-Ambjent. 

ONOR. ANDY ELLUL: Aħna m’għandniex oġġezzjoni li jiġi diskuss, imma mhux hawnhekk. 

IĊ-CHAIRPERSON: Dak li qed tgħid inti ngħad, jiġifieri m’għandi l-ebda problema li jkun fil-Minuti, però niftakar li kien irrisponda l-Onor. Cutajar u ta spjega għalfejn ma setax jiġi diskuss fil-Kumitat dwar l-Ambjent, biex fil-kas jidħlu ż-żewġ pożizzjonijiet. 

ONOR. ANDY ELLUL: Ma jimpurtax. 

IĊ-CHAIRPERSON: Jekk m’iniex sejjer żball, kien l-Onor. Muscat li qajjem dan l-punt. Naqblu? Fil-kas tiġi mniżżla f’dak is-sens. 

ONOR. ROBERT CUTAJAR: Onor. Ellul, min-naħa tiegħi nikkonferma dak li qed jgħid iċ-Chairman.  

ONOR. ALEX MUSCAT: Allura x’qed ngħidu li se jiġi minuted? 

ONOR. ANDY ELLUL: Li n-naħa tal-Gvern ma kellhom l-ebda oġġezzjoni li dan ir-rapport… 
ONOR. ALEX MUSCAT: Jiġi diskuss fil-forum adatt. 

IĊ-CHAIRPERSON: Ħalli nagħmilha ċara ħalli tkun eżatt kif intqalet. L-Onor. Muscat, għan-nom tal-Membri tal-Gvern… 

ONOR. ALEX MUSCAT: Il-forum adattat jista’ jkun, pereżempju, il-Kumitat dwar l-Ambjent. 

ONOR. ANDY ELLUL: Mhux kompitu tagħna bħala PAC, imma m’għandna l-ebda oġġezzjoni li jiġi diskuss fil-fora adatta. 

IĊ-CHAIRPERSON: Aħna qed nitkellmu fuq dak li ntqal fl-aħħar laqgħa. 

ONOR. ANDY ELLUL: Iva, niftakar sew. Jiena l-ewwel darba li qed nitlob korrezzjoni għall-minuti. 

ONOR. ALEX MUSCAT: Lanqas hija korrezzjoni, imma żieda. 

ONOR. ANDY ELLUL: Eżatt.  Aħna qed ngħidu li għandu jiżdied il-kliem: L-Onor. Alex Muscat, għan-nom tal-Membri tal-Gvern, irrileva li n-naħa tal-Gvern m’għandha l-ebda oġġezzjoni… 

ONOR. ALEX MUSCAT: ...tiddiskuti l-istess rapport fil-fora adatta. 

IĊ-CHAIRPERSON: L-Onor. Robert Cutajar. 

ONOR. ROBERT CUTAJAR: Ma rridx noqgħod intawwal, imma il-kliem “fil-fora adatta”, fil-verità ma ntqalitx, għax l-Onor. Muscat għamel riferenza għal kumitat partikolari.

ONOR. ALEX MUSCAT: Għamilt riferenza għall-Kumitat dwar l-Ambjent. 

ONOR. ROBERT CUTAJAR: U kif inhuma r-regolamenti llum, ma jippermettux li dak ir-rapport jiġi diskuss f’dak il-kumitat. 

ONOR. ALEX MUSCAT: Però l-Ispeaker spjega li jista’ jsir. 

ONOR. ROBERT CUTAJAR: Kif inhu llum le. 

ONOR. ALEX MUSCAT: Fir-ruling l-Ispeaker spjega b’mod ċar li jista’ jsir. 

IĊ-CHAIRPERSON: Irridu ngħidu li dejjem hemm it-transcripts fejn kulħadd ikun jaf xi ntqal kelma b’kelma. 

L-Onor. Ellul.

ONOR. ANDY ELLUL: Jien li ridt huwa li ma tingħatax il-perception lin-nies hemm barra li aħna b’xi mod ma ridniex niddiskutuh. Aħna ma ridniex niddiskutuh hawnhekk. 

IĊ-CHAIRIPERSON: Kollox sew. Jien qed nipproponi li għandu jiżdied ukoll il-kliem:  L-Onor. Cutajar, min-naħa tiegħu, f’isem il-Membri tal-Oppożizzjoni…

ONOR. ROBERT CUTAJAR: ...irrileva li r-remit eżistenti tal-Kumitat dwar l-Ambjent ma jippermettix li dan ir-rapport jiġi diskuss, u li fil-jiem li ġejjin l-Oppożizzjoni se tkun qed tressaq mozzjoni biex jitwessa’ r-remit tal-Kumitat indikat.  Fil-fatt dan ġie anke rrappurtat fil-midja.

IĊ-CHAIRPERSON: Mela l-minuti tal-aħħar laqgħa mhux se jiġu approvati llum, imma se jitressqu fil-laqgħa li jmiss. 

Għar-rigward ta’ korrispondenza ma kellna xejn ħlief il-korrispondenza max-xhud, li ovvjament se tittella’ waqt li jkun qed jixhed l-Inġinier Fava.

Mill-aħħar darba li ltqajna kien hemm ir-ruling tal-Ispeaker, li ntalab minn dan il-Kumitat, u se naqra d-decide, kif nagħmlu s-soltu: 

“Għalhekk is-Sedja tirrileva li ċ-Chairpersons u l-Membri tal-Kumitat Permanenti għandhom dejjem jaraw li dak li jittella’ għad-diskussjoni fil-kumitati rispettivi tagħhom ikun jaqa’ fil-mansjoni tal-istess kumitati skont dak li tagħti l-liġi jew l-Ordnijiet Permanenti tal-Kamra tad-Deputati.”. 

Jekk m’hawnx aktar kummenti nistgħu ngħaddu għall-item li jmiss fuq l-aġenda.

L-Onor. Muscat.

ONOR. ALEX MUSCAT:  Se ngħaddi kumment fuq dak li għadek kemm għedt issa.

IĊ-CHAIRPERSON: Fuq ir-ruling? 

ONOR. ALEX MUSCAT: Iva. 

IĊ-CHAIRPERSON: Se nagħmlu diskussjoni fuq ir-ruling? 

ONOR. ALEX MUSCAT: Le, se nagħmel kumment fuq ir-ruling. Għandi l-kelma? 

IĊ-CHAIRPERSON: Għandek il-kelma, imma naħseb huwa kontra r-regoli. 

ONOR. ROBERT CUTAJAR: Ruling ma jistax jiġi kkontestat. 

ONOR. ANDY ELLUL: Jixtieq jagħmel kumment fuq ir-ruling. 

ONOR. ALEX MUSCAT: Mr Chairman, inti ħadt nota tar-ruling u jien se nagħmel osservazzjoni wkoll fuq dak li tlabna bħala Kumitat. 

IĊ-CHAIRPERSON: M’iniex se noġġezzjona, però dejjem keep in mind ir-regoli tal-Kamra li mhijiex il-prassi li wieħed jiddiskuti ruling tal-Ispeaker. 

ONOR. ANDY ELLUL: Ngħidu tant affarijiet hawnhekk se nċaħħdu… 

IĊ-CHAIRPERSON: Ħażin li ngħidu ħafna affarijiet. 

ONOR. ALEX MUSCAT: Mr Chairman, jien m’iniex se niddiskuti r-ruling, imma se nagħmel riferenza għal dak li qal ir-ruling. Il-ġimgħa l-oħra, bħala Kumitat, aħna ħadna deċiżjoni li nitolbu direzzjoni – mhux biss fuq dan is-suġġett imma fl-operat kollu tal-Public Accounts Committee  (PAC) għal din il-leġiżlatura u possibbilment anke oħrajn li għad iridu jiġu – dwar dak li jista’ u ma jistax jiġi diskuss hawnhekk, u l-Kumitat talab il-parir tal-Ispeaker. U l-Ispeaker, fir-ruling tiegħu, jagħmel riferenza għal Ordni Permanenti 120E u jgħid hekk: 

“Is-Sedja kkonsidrat l-għanijiet li għalihom huwa mwaqqaf il-PAC u tagħmel referenza għal Standing Order 120E li jgħid hekk:

“120E.	(1) Il‑Kumitat Permanenti dwar il‑Kontijiet Pubbliċi jkollu s‑setgħa li:

	(a) jifli ħwejjeġ li għandhom x’jaqsmu mal‑kontijiet pubblici li jiġu lilu riferiti mill‑Kamra, minn Ministru jew mill‑Awditur Ġenerali;

	(b) jifli kull spiża bħalma hemm imsemmi fl‑artikoli 103(3) u 104 tal‑Kostituzzjoni;

	(ċ) jeżamina l‑kontijiet ta’ awtoritajiet statutorji, inklużi organizzazzjonijiet parastatali, li l‑kontijiet tagħhom huma ppreżentati lill‑Parlament;

	(d) jitlob lill‑Awditur Ġenerali li jippreżenta memoranda dwar kull ħaġa fejn issir talba biex isir dan minn mill‑anqas tliet membri tal‑Kumitat Permanenti;

	(e) jikkonsidra memoranda ppreżentati mill‑Awditur Ġenerali, li jkunu ġew ippreżentati wara li tkun saritlu talba bis‑saħħa tas‑subparagrafu (d) ta’ dan il‑paragrafu, jew fuq inizjattiva tiegħu stess;

	(f) jeżamina rapporti u dokumenti li għandhom x’jaqsmu magħhom, li jsiru mill‑Awditur Ġenerali;

	(g) jirrapporta lill‑Kamra dwar kull kont, rapport jew dokument imsemmija fis‑subparagrafi ta’ qabel dan il‑paragrafu; u

	(h) jirrapporta lill‑Kamra dwar kull bidla li jqis li tkun desiderabbli, dwar l‑għamla tal‑kontijiet, dwar il‑mod kif dawn jinżammu, dwar id‑dħul jew il‑ħruġ jew il‑kontroll tal‑flus.”.

Qabel id-decide – u dan nissottolineah għax naħseb li hija sentenza importanti ħafna – l-Ispeaker jgħid hekk: 

“Għalhekk jidher ċar li r-rapport indikat fil-laqgħa msemmija tal-PAC u li qed tintalab deċiżjoni dwar jekk għandux jiġi diskuss mill-istess PAC, jiġifieri r-rapport tal-NGO Friends of the Earth mgħoddi lill-istess kumitat b’ittra mibgħuta mill-istess NGO, ma jaqax fir-remit tal-PAC għaliex ir-remit tal-PAC ma jinkludix rapporti li ma jkunux maħruġa mill-Awditur Ġenerali jew xi dokument ieħor kif definit bil-liġi jew bl-Ordni Permanenti 120E kif ċitat.”.
 
Qed nissottolinea dan għax li kieku l-PAC ma talabx dan il-parir u mxejna mal-parir li kien qed jagħti ċ-Chairman, bħala Kumitat konna se nkunu out of order. Naħseb li dan huwa preċedent fil-PAC u ovvjament irridu r-reazzjoni tiegħek, Sur President, għax ma nistgħux inkunu mmexxija minn Chairman illi kieku mxejna mal-istess parir tiegħu konna se nkunu b’mod flagranti out of order. 

IĊ-CHAIRPERSON: Kif diġà għedt, jien m’iniex se naċċetta li jkun hawn diskussjoni dwar rulings tas-Sedja, għax ir-regoli hekk jgħidu. Onor. Muscat, ir-regoli tafhom aktar minni għax ilek f’din il-Kamra aktar minni, u allura taf li ma tistax tiddiskuti, jew b’xi mod tgħid xi kumment kontra...  Ma tistax tiddiskuti rulings tas-Sedja. 

ONOR. ALEX MUSCAT: M’aħniex niddiskutu. 

IĊ-CHAIRPERSON: Mela x’qed tagħmel? 

ONOR. ALEX MUSCAT:  Li qed ngħid huwa illi kieku mxejna mal-parir taċ-Chairman, konna se nkunu out of order.  U naħseb li dik hija serja ħafna. 

IĊ-CHAIRPERSON: Onor. Muscat, ħadt nota ta’ dak li qed tgħid, u ovvjament qiegħed fit-transcripts, però jiena ma nħossx li għandi nirreaġġixxi għax, kif qed ngħid, ir-regoli tal-Kamra jgħidulek li ma tistax tirreaġġixxi għar-rulings tal-Ispeaker. 

L-Onor. Bedingfield. 

ONOR. GLENN BEDINGFIELD: Sur President, jien m’għandi l-ebda reazzjoni għar-ruling li għamel l-Ispeaker, però nixtieq nagħmel appell lilek u lin-naħa tal-Oppożizzjoni biex meta ttellgħu proposti jiġu quddiem dan il-Kumitat taraw li jkunu skont ir-regoli u l-proċeduri tal-Kamra, kif dejjem għamlet din in-naħa kull darba li kellkom proposti għal diskussjonijiet li, fl-opinjoni tagħna, kienu lil hinn mir-remit ta’ dan il-Kumitat. Naħseb dan kien case in point, u nerġa’ nappellalkom għas-serjetà u għar-rispett lejn dan l-Kumitat biex ittellgħu u ġġibu quddiemna affarijiet li jkunu fir-remit ta’ dan il-Kumitat. Nirringrazzjak.

IĊ-CHAIRPERSON: Tajjeb. Nistgħu issa ngħaddu għall-item li jmiss fuq l-aġenda.


EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION

IĊ-CHAIRPERSON: Jekk m’hawnx oġġezzjoni nistgħu nsejħu lix-xhud sabiex jidħol fil-kamra.

L-Inġinier Ryan Fava, akkumpanjat mill-assistent legali tiegħu, Dr John Bonello, daħal fil-kamra tal-Kumitat.

IĊ-CHAIRPERSON:  Hawn ukoll talba sabiex il-midja jidħlu jieħdu filmati u ritratti għall-ewwel ftit minuti tal-laqgħa. Hawn oġġezzjoni?  Ma jidhirx li hawn, għalhekk il-membri tal-midja li hawn barra l-kamra jistgħu jitħallew jidħlu.

Il-membri tal-midja preżenti daħlu fil-kamra tal-Kumitat. 

IĊ-CHAIRPERSON: Good afternoon. Inġinier Fava, se nibdew billi l-ewwel tingħata l-ġurament. 

L-INĠ. RYAN FAVA: Jiena, Ryan Fava, naħlef li ngħid is-sewwa, is-sewwa kollha u xejn ħlief is-sewwa, hekk Alla jgħinni. 

IĊ-CHAIRPERSON: Inġ. Fava, kif taf, bħala Kumitat kemm-il darba bgħatnilek numru ta’ emails, u għalkemm min-naħa tagħna nagħmlu premura li jkollna kollaborazzjoni ftit aktar mgħaġġla u effiċjenti, nifhem li tkunu mpenjati f’xogħolkom u nixtieq nirringrazzjak ta’ meta tirrispondi u tibgħat id-dokumenti għat-talbiet tagħna.

Inti ġejt maħtur bħala Chairperson tal-Bord tad-Diretturi ta’ Enemalta fit-22 ta’ Awwissu tas-sena li għaddiet.  Naqblu? 

L-INĠ. RYAN FAVA: Iva. 

IĊ-CHAIRPERSON: Dan huwa fatt ovvju imma se ngħidu għal finijiet ta’ transcript u anke għalik. Inti ma kontx involut fiż-żmien tat-tendering process, u lanqas fid-drafting tat-tender.  Fil-fatt ma kont involut xejn f’dak kollu li għandu x’jaqsam ma’ ElectroGas. Tikkonferma? 

L-INĠ. RYAN FAVA: Hekk hu. Il-perjodu tiegħi beda minn dakinhar li ġejt maħtur bħala Chairperson. 

IĊ-CHAIRPERSON: U qabel ma kont involut bl-ebda mod? 

L-INĠ. RYAN FAVA: No.  Definitely not. 

IĊ-CHAIRPERSON: Jiġifieri inti qed tixhed fil-kompetenza tiegħek ta’ Chairperson tal-Bord tad-Diretturi ta’ Enemalta. 

Ħa nibda billi nagħmel riferenza għal xi dokumentazzjoni li konna tlabnikom, bħala Enemalta, biex tispjegaw. Kif taf, id-deċiżjoni sabiex il-Konsorzju ElectroGas jirbaħ it-tender kienet tal-Bord tad-Diretturi ta’ Enemalta, u din ittieħdet waqt laqgħa li saret fit-12 ta’ Ottubru 2013.  Aħna konna tlabnikom kopja tal-aġenda ta’ dik il-laqgħa u intom kontu bgħattuhielna.  Tikkonferma li din hija l-istess ittra li inti bgħatt lill-Kumitat? 

L-INĠ. RYAN FAVA: Iva. 

IĊ-CHAIRPERSON: Biex nagħtu spjega, l-ittra hija datata 28 ta’ Jannar 2014, jiġifieri d-data ta’ meta ħarġet l-aġenda, u qiegħda ssejjaħ laqgħa għat-12 ta’ Ottubru 2013. 

L-INĠ. RYAN FAVA: Din ikkummentajt dwarha jiena wkoll. Minn dak li sibt jidher ċar li kien hawn żball fid-data meta kienu qegħdin jittajpjawha.  Min ittajpjaha żgur li ħa żball. 

IĊ-CHAIRPERSON: Jiġifieri l-iżball fid-data mhux meta saret il-laqgħa imma fid-data ta’ meta ħarġet l-aġenda. 

L-INĠ. RYAN FAVA: Sa fejn naf jien hekk hu. 

IĊ-CHAIRPERSON: Jiġifieri vverifikajt? Meta tgħid li sa fejn taf inti, kif taf inti? 

L-INĠ. RYAN FAVA: Li naf huwa li d-data li qed tingħata għall-Extraordinary Board Meeting hija Saturday 12 October 2013, u ovvjament January 2014 hija sena wara, jiġifieri jidher li hemm żball f’dik id-data. 

IĊ-CHAIRPERSON: Jiġifieri wasalt għall-konklużjoni waħdek, jew ivverifikajt ma’ xi ħadd? 

L-INĠ. RYAN FAVA: Jiena kont anke għamilt xi rimarki ma’ Dr Aron Mifsud Bonnici, fejn iċċekkjajt miegħu rigward dan u hu kkonfermah.  Jiġifieri jien ma qgħadtx fuq l-opinjoni tiegħi personali imma kkonfermajt ukoll ma’ Dr Aron Mifsud Bonnici, li qiegħed imniżżel hawnhekk bħala Board Secretary. 

IĊ-CHAIRPERSON: Ħa nagħmilhielek aktar ċara. Inti teskludi li dik l-ittra ma ġietx backdated? 

L-INĠ. RYAN FAVA: Iva, neskludi. Jiena ċċekkjajt miegħu u kkonfermali wkoll li hemm żball fid-data. 

IĊ-CHAIRPERSON: Jiġifieri dan x’qallek Dr Aron Mifsud Bonnici. Ma ċekkjajt ma’ ħadd aktar? Ma ċekkjajtx mar-records ta’ Enemalta? 

L-INĠ. RYAN FAVA: Le, kellimt lis-sors mal-ewwel. 

IĊ-CHAIRPERSON: Imma r-records ta’ Enemalta ta’ dik l-ittra...? 

L-INĠ. RYAN FAVA: Le, ma ċekkjajtx. 

IĊ-CHAIRPERSON: Hemm mod kif tista’ tiċċekkja? 

L-INĠ. RYAN FAVA: Jien m’għandix aċċess għal dawn l-affarijiet. Jien iċċekkjajt mal-persuna li kienet segretarju tal-Bord ta’ dak iż-żmien. 

IĊ-CHAIRPERSON: M’għandekx aċċess għall-aġenda tal-laqgħat tal-2013? 

L-INĠ. RYAN FAVA: Mhux m’għandix aċċess, imma ma ċċekkjajtx mal-aġenda; iċċekkjajt mas-sors. 

IĊ-CHAIRPERSON: Imma tista’ tiċċekkja? 

L-INĠ. RYAN FAVA: Jekk huwa l-każ, nipprova niċċekkkja però, there again, jiena mort f’ras il-għajn. 

IĊ-CHAIRPERSON: Inġ. Fava, tista’ tobbliga ruħek ma’ dan il-Kumitat li se tiċċekkja mar-records li hemm f’Enemalta u tara l-kopja tal-aġenda li għandkom taqbilx mal-kopja li għandek f’idejk, li għaddejtlek jien ftit tal-ħin ilu, u tippreżentaha? 

L-INĠ. RYAN FAVA: Iva, m’għandi l-ebda problema. Nibgħatihielkom. 

IĊ-CHAIRPERSON: L-Onor. Bedingfield. 

ONOR. GLENN BEDINGFIELD: Jien ma nafx kif taħdem Enemalta, imma jista’ jkun li għandkom template u tużaw dejjem l-istess waħda u tbidlu fuqha?  Jew kull darba jkun hemm ittra ġdida?

L-INĠ. RYAN FAVA: Kull segretarju jkollu l-istil tiegħu.  Jien ma nafx kif kien l-istil ta’ Dr Aron Mifsud Bonnici, li nista’ ngħid hu li s-segretarju li għandi fil-bord jieħu ħsieb hu kif jaħdem u ħadd ma jindaħallu kif għandu jaħdem. Jista’ jkun li kellu template u kien hemm dan l-iżball, però ma nafx. 

IĊ-CHAIRPERSON: Għalissa se npoġġi ftit fuq pause din il-kwestjoni tal-aġenda u se nagħmel riferenza għall-email li inti bgħatt lill-Kumitat fit-2 ta’ Ottubru b’risposta għal dak li ġejt mitlub tipprovdi, fosthom kopja tal-Conversion Term Agreement u l-figuri tal-actual heat rates, fejn għedtilna li “later on this week I’ll provide the conversion term agreement”. Għandek miegħek kopja ta’ dan il-ftehim? 

L-INĠ. RYAN FAVA: Fil-fatt, meta mbagħad ġejt imħarrek biex nitla’ nixhed, xtaqt li nikkjarifika l-pożizzjoni hawnhekk stess. Il-Conversion Term Agreement huwa agreement li jirregola l-pożizzjoni ta’ Enemalta ma’ ElectroGas, u kif wieħed jista’ jifhem, huwa kuntratt kummerċjali, fih ċerta sensittività, bħas-security of supply, u għandu valur kummerċjali.  Mandankollu jien m’għandi l-ebda problema li nistieden lil dan il-Kumitat sabiex jiġi u jara  d-dokument fid-dettall. 

IĊ-CHAIRPERSON: Għandek id-dokument miegħek hawnhekk? 

L-INĠ. RYAN FAVA: Le, mhux qiegħed miegħi d-dokument, però wieħed jista’ jiġi l-Enemalta sabiex ikun jista’ jarah.

IĊ-CHAIRPERSON: F’każijiet bħal dawn, fejn niġu mitluba li d-dokumentazzjoni ma tintweriex fil-pubbliku minħabba li tkun kummerċjalment sensittiva u allura jista’ jkun hemm kwestjonijiet ulterjuri, il-prassi hi... Ovvjament, jekk tintlaqax it-talba għall-kunfidenzjalità hija dejjem għad-diskrezzjoni tal-Membri kollha tal-Kumitat, ma nistax niddeċiedi jien u ngħidlek iva, però f’każ li l-Kumitat jilqa’ t-talba tagħkom li dan id-dokument jiġi esebit b’mod kunfidenzjali, narawh in camera, li jiġri hu li mhux niġu għandkom aħna l-Membri tal-Kumitat, imma jiġi rappreżentant ta’ Enemalta, f’dan l-każ qed tixhed inti, iġġibu miegħek hawnhekk u nduruh hawnhekk madwar din il-mejda, off camera u mingħajr ma jkun hawn membri  tal-midja u pubbliku. F’din il-leġiżlatura kien hemm darba oħra fejn kellna din it-talba għall-kunfidenzjalità.  Intom għandkom xi problema li, jekk tintlaqa’ din it-talba…? 

L-INĠ. RYAN FAVA: M’għandix problema. 

ONOR. GLENN BEDINGFIELD: Sur President, ta’ min jgħid li l-Uffiċċju tal-Awditur Ġenerali rah dan il-ftehim u anke kkummenta fuqu fir-rapport tiegħu. 

ONOR. CLAYTON BARTOLO (Ministru għat-Turiżmu): Kapitlu 12 tar-rapport tal-NAO jitkellem proprju fuq il-Conversion Term Agreement. 

IĊ-CHAIRPERSON: Jien kont se nistaqsi jekk hawnx oġġezzjoni li dan id-dokument jinġab hawnhekk u narawh b’mod kunfidenzjali. 

ONOR. ALEX MUSCAT:  Jekk il-parir li għandha Enemalta huwa li dan huwa ta’ natura kunfidenzjali...  Inġ. Fava, fhimtek sew li dan il-ftehim jitkellem fuq security of supply tal-gass? 

L-INĠ. RYAN FAVA: Iva. 

IĊ-CHAIRPERSON: Meta tgħid li huwa kunfidenzjali u jista’ jkun hemm riperkussjonijiet, tista’ tispjega aħjar x’inhuma, jekk jogħġbok? 

L-INĠ. RYAN FAVA: Il-kunfidenzjalità li fih hija li hemm ċerti negozjati li saru fl-equations li jkunu qegħdin joħorġu... 

IĊ-CHAIRPERSON: Negozjati bejn min? 

L-INĠ. RYAN FAVA: Bejn Enemalta u ElectroGas.  Jekk, pereżempju, nieħdu l-heat rates, naraw li dawn ivarjaw. L-impjant huwa ta’ ElectroGas, u ElectroGas ma tistax toħroġ hemm barra u tgħid li l-heat rates tagħha huma “dawn” għax tkun qed tesponi ċerta informazzjoni. Allura minn dawk l-equations li hemm...  Dawn huma dokumenti kunfidenzjali għall-mod kif saru n-negozjati u għaldaqstant jien ma nistax noħroġ u nesebixxi dokkmentazzjoni ta’ valur tekniku ta’ kumpanija oħra. 

IĊ-CHAIRPERSON: L-Onor. Bencini.  

ONOR. GRAHAM BENCINI: Sur President, fl-aħħar laqgħa jien kont għamilt talba biex Enemalta tippreżenta l-actual heat rates mill-ewwel ġurnata li bdiet topera l-power station sal-lum. Ma nafx jekk irċevejnihomx jew le. 

L-INĠ. RYAN FAVA: Nista’ nispjega dwarha wkoll. Fil-ftehim bejn ElectroGas tissemma l-guaranteed heat rates tal-impjant, u l-guaranteed heat rates tal-impjant jinħadem billi għandek variations ta’ kif ikun qed jaħdem l-impjant b’temperaturi differenti. Jiġifieri inti m’għandekx heat rate waħda partikolari, imma għandek sensila ta’ heat rates li jkunu qed juru dan. L-actual heat rate tal-impjant huwa ta’ ElectroGas, Enemalta m’għandhiex aċċess għalih, u m’għandhiex bżonnu, għax fil-kuntratt li għandha Enemalta li jissemma hu l-guaranteed heat rate fis-sena. 

IĊ-CHAIRPERSON: Allura Enemalta kif tikkompara u tara li l-obbligi qed jiġu ssalvagwardjati?  Jekk l-informazzjoni qiegħda għand ElectroGas, intom kif tkunu ċerti li l-guaranteed heat rate qed tiġi segwita? 

L-INĠ. RYAN FAVA: Il-guaranteed heat rate huwa variable li jvarja u, kif diġà spjegajt, għandek aċċenn ta’ numru ta’ temperaturi u numru ta’ modules ta’ kif jidħlu l-magni. Minn hemmhekk, kif tkun qed topera l-impjant, għandek numru ta’ MMBtus u megawatt hour li tkun qed tagħtik bħala output is-sistema fejn tkun qed titħaddem u jiġi kkalkolat. Dak jiġi vverifikat. 

IĊ-CHAIRPERSON: Ħa nagħmluha aktar sempliċi.  Hemm agreement fejn tissemma garanzija ta’ heat rate. Issa din il-heat rate tista’ tvarja, mhuwiex ammont kostanti. Naqblu?

L-INĠ. RYAN FAVA:  Hekk hu.

IĊ-CHAIRPESON:  Allura Enemalta kif tivverifika li din il-heat rate qed tinżamm? 

L-INĠ. RYAN FAVA: Kif spjegajt, fil-kuntratt hemm abbażi ta’ equations ta’ kif joħorġu, u dawn jimxu mat-terminu tal-kuntratt, jiġifieri fejn għandek l-MMBtus, għandek l-energy output, u t-temperatura  li tiġi kkalkolata. 

IĊ-CHAIRPERSON: L-Onor. Bartolo. 

ONOR. CLAYTON BARTOLO:  Inġ. Fava, jiġifieri qed nifhem tajjeb li Enemalta tkun qed tivverifika b’mod indipendenti minn ElectroGas li dawn il-heat rates verament qegħdin jintlaħqu? 

L-INĠ. RYAN FAVA: Iva, il-guaranteed heat rates, għax il-heat rate huwa inverse proportion għall-effiċjenza, jiġifieri huwa fl-interess tal-impjant li jkun effiċjenti. Aktar kemm ikun effiċjenti l-impjant, aktar ikun... 

IĊ-CHAIRPERSON: Inti għedtilna li l-heat rate qed tiġi mapped min-naħa ta’ ElectroGas, u intom qegħdin taħdmuhom u tivverifikawhom indipendentement. Naqblu? 

L-INĠ. RYAN FAVA:  X’jidħol u x’joħroġ.

IĊ-CHAIRPERSON:  Dik l-informazzjoni tista’ tingħata lil dan il-Kumitat? 

L-INĠ. RYAN FAVA: Intom tlabtu għall-actual heat rate; inti għandek l-actual heat rate u l-guaranteed heat rate. Meta se taraw id-dokument se tkunu qegħdin taraw il-guaranteed heat rate. 

IĊ-CHAIRPERSON: Imma l-guaranteed heat rate hija l-klawsola kuntrattwali. 

L-INĠ. RYAN FAVA: Iva.  U hemm it-table. 

IĊ-CHAIRPERSON: Jien qed ngħidlek l-equations li taħdem Enemalta biex tivverifika li l-guaranteed heat rate qed tinżamm. Fil-kuntratt hemm klawsola dwar il-guaranteed heat rate. Dik qiegħda klawsola fil-kuntratt. Jien qed ngħid, u inti qed tikkonferma, li Enemalta taħdimhom indipendentement biex tara li l-klawsola fil-kuntratt qed tiġi segwita. Dawk il-kalkoli jistgħu jiġu għad-dispożizzjoni tal-Kumitat? 
L-INĠ. RYAN FAVA: Irrid nivverifika għax huma kunfidenzjali wkoll, però biex nerġa’ nispjega dwar dak li tlabtu, jiġifieri l-actual heat rates tal-impjant, dawk huma ta’ ElectroGas, imma Enemalta żammet b’mod kuntrattwali lil ElectroGas li jkollha a guaranteed heat rate li tkun… 

IĊ-CHAIRPERSON: Agreed, u rridu naraw il-kuntratt.  Issa inti qed tgħid li bħala Enemalta m’għandhomx aċċess għar-real data għax dik tinżamm mill-Konsorzju ElectroGas. 

L-INĠ. RYAN FAVA: Hekk hu. 

IĊ-CHAIRPERSON: Però fil-kuntratt intom għandkom il-garanzija li se jżommu l-guaranteed heat rate. Issa jien qed nistaqsik kif taraw li din il-klawsola qed tiġi segwita, u inti qed tgħidli li  intom taħdmuha indipendentement. Dawk il-kalkoli Enemalta għandha għad-dispożizzjoni tagħha?

L-INĠ. RYAN FAVA: Inkun nista’ nikkonferma dwarha u niġi lura. 

IĊ-CHAIRPERSON: Jekk jogħġbok. Fil-kas se ssir it-talba wkoll. 

L-Onor. Bedingfield. 

ONOR. GLENN BEDINGFIELD: Skuża l-injoranza tiegħi, imma jekk dak li qed jitlob il-kollega tagħtihulna, allura mill-kalkoli li tagħmel Enemalta nkunu nistgħu, by process of elimination, inkunu nafu l-actual heat rate x’inhi? 

L-INĠ. RYAN FAVA: Le, ma toħroġx. 

IĊ-CHAIRPERSON: Jiġifieri Enemalta qatt ma tagħmel tracing tal-actual heat rate. 

L-INĠ. RYAN FAVA: Le, dak huwa tal-interim. 

ONOR. GLENN BEDINGFIELD: Jiġifieri jekk inti tagħtina din l-informazzjoni ma nkunux qegħdin nikxfu b’xi mod jew ieħor… 

L-INĠ. RYAN FAVA: Mhux se tasal għall-actual heat rate. 

IĊ-CHAIRPERSON: Ovvjament, l-actual heat rate mhijiex kundizzjoni fil-kuntratt li trid tingħata.  Hux hekk? 

L-INĠ. RYAN FAVA: L-interess li għandna hu li l-guaranteed heat rate li hemm fil-kuntratt tinżamm. 

ONOR. CLAYTON BARTOLO: Jiġifiieri Enemalta dak qed tikkonfermah b’xi mod jew ieħor. 

L-INĠ. RYAN FAVA: Iva. 

ONOR. CLAYTON BARTOLO: Mhux l-actual għax l-actual qed naqblu...  Imma jekk għanda l-guaranteed nafu li qegħdin neħduh. 

L-INĠ. RYAN FAVA: Hekk hu. 

IĊ-CHAIRPERSON: L-Onor. Bencini. 

ONOR. GRAHAM BENCINI: Inġ. Fava, kemm kienet il-guaranteed heat rate? 

L-INĠ. RYAN FAVA: Ma nafx ngħidlek għax dwar il-guaranteed heat rate hemm tabella li tvarja skont il-module li jkun qed jaħdem. 

ONOR. GRAHAM BENCINI: Jiġifieri hemm diversi guaranteed heat rates? 

L-INĠ. RYAN FAVA: Hemm diversi. Meta taraw id-dokument tkunu tistgħu tarawhom. 

ONOR. GRAHAM BENCINI: Qed nistaqsik għax fl-aħħar laqgħa, l-eks Prim Ministru Joseph Muscat qalilna, u fil-fatt ħadt nota, li l-guaranteed heat rate kienet 7%. Issa inti qed tgħidli li l-guaranteed heat rate tvarja.  Hux hekk qed tgħidilna? 

L-INĠ. RYAN FAVA: Tvarja skont l-impjant. Għandek numru ta’ fatturi; it-temperatura tal-magni, l-energy output, l-MMBtus tal-gass li tkun qed tuża...  Jiġifieri hemm diversi fatturi, u hija rata li toħroġ. 

ONOR. GRAHAM BENCINI: Jiġifieri qed nifhmek sew li huwa impossibbli li tkun rata fissa? 

L-INĠ. RYAN FAVA: Ma tistax tkun rata fissa għall-fatt li mhux dejjem għandek l-istess energy output li qed joħroġ mill-impjant. Imbagħad toħroġ rata medja għal dik is-sena partikolari. 

ONOR. GRAHAM BENCINI: Jiġifieri meta xi ħadd jgħidlek il-guaranteed heat rate kien 7%, nifhem sew li ma jkunx korrett? 

L-INĠ. RYAN FAVA: Il-mod kif ġie ppreżentat ma nafx, però rate is a figure. 

ONOR. GRAHAM BENCINI: 7% qalilna. 

L-INĠ. RYAN FAVA: M’aħniex qed nitkellmu fuq percentage. Jista’ jkun 7, jista’ jkun 7.4, u jista’ jkun 8. Dak ikun jiddependi mill-ambitu ta’ kif qed nispjega. 

IĊ-CHAIRPERSON: Jiġifieri l-measuring unit ma jaqbilx. 

ONOR. GRAHAM BENCINI: Ivarja. 

IĊ-CHAIRPERSON: Le, ma jkunx perċentwal. 

L-INĠ. RYAN FAVA: Biex tkun fattwali tista’ tieħu average ta’ kemm kienet il-heat rate in ġenerali f’dik is-sena partikolari. 

ONOR. GRAHAM BENCINI: Qed nifhmek.  U jekk, pereżempju, f’ċertu mument il-guaranteed heat rate kienet 7% – biex nibqa’ mal-istess figura li tana Dr Muscat – u l-actual heat rate kienet 5%, Enemalta kienet qed tieħu  perċentwali tas-saving. Hux hekk? 

L-INĠ. RYAN FAVA: Aħjar nispjegaha. Fil-kuntratt għandek dawk li jgħidulhom il-heat rate credits, mhux heat rate. Il-heat rate hija l-impjant li jkun relatat mal-effiċjenza, però imbagħad għandek dak li huwa l-heat rate credit. 

ONOR. GRAHAM BENCINI: U x’inhu l-heat rate credit? 

L-INĠ. RYAN FAVA: Meta tiġi biex taħdem dik il-heat rate credit – u din qiegħda mniżżla wkoll fil-kuntratt – tkun tiddependi wkoll fuq excessive liquefied natural gas (LNG). L-excessive LNG huwa jekk kienx fadal LNG available mill-floating storage unit (FSU).  Dan ifisser li meta timmultiplika – u hemmhekk l-Enemalta għandha 10% tiegħu –...  Jekk ikun fadallek excessive LNG, hemmhekk hemm equation li tinħadem, jiġi mmultiplikat by 10% u hemmhekk għandek rata li tista’ tiggwadanja Enemalta. Però mit-tiftix li għamilt u mill-informazzjoni li għandi, sal-lum, għax sal-lum nista’ nitkellem, excessive LNG ma kienx hemm. Dan ifisser li sal-lum credits ma kienx hemm, jiġifieri l-LNG li daħal fl-FSU  inħaraq kollu għall-impjant. Kieku kien hemm excessive LNG, allura hemmhekk jidħlu dawk l-10% fejn tiggwadanja minnhom Enemalta. 

ONOR. GRAHAM BENCINI: Ħa nipprova nissimplifika dan li għedt, anke biex nara jekk fhimtekx, għax inti tajtna spjegazzjoni mil-lat tekniku. Ngħid sew li l-fatt li ma kienx hemm excessive LNG fl-FSU ifisser li ma kienx hemm savings? 

L-INĠ. RYAN FAVA: Eżattament. Sal-lum, peress li ma kienx hemm excessive LNG, ma kienx hemm dak is-saving ta’ 10%. 

ONOR. GRAHAM BENCINI: Mill-informazzjoni li għandek, għax nifhem li għadek lanqas għamilt il-quċċija; jien għandi wieħed ġej tat-tifel tiegħi dalwaqt –...  (Interruzzjonijiet)   Imbagħad għidilna xi tkun qbadt fil-quċċija. 

ONOR. ANDY ELLUL: Nawgurawlek. 

ONOR. GRAHAM BENCINI: L-aħħar darba li kien hawn Dr Muscat jixhed quddiemna qalilna li, skont il-kalkolu li kellu, Enemalta għamlet savings ta’ USD2.2 miljun. Issa inti għadek kif spjegajtilna b’mod tekniku…

ONOR. CLAYTON BARTOLO: Sur President, ħa nikkjarifika ftit. 

ONOR. GRAHAM BENCINI: Għadni ma spiċċajtx il-punt, Onor. Bartolo. Issa nispiċċa l-mistoqsija mbagħad iċċaraha wara. (Interruzzjonijiet) Ħa nispiċċa l-mistoqsija.

IĊ-CHAIRPERSON: Jekk jogħġobkom.  Onor. Bartolo, ħa jlesti d-domanda l-Onor. Bencini. 

ONOR. GRAHAM BENCINI: Qed nikkwota fatti. 

ONOR. CLAYTON BARTOLO: Le, id-domanda… 

IĊ-CHAIRPERSON:  Qed tikkontesta d-domanda? 

ONOR. CLAYTON BARTOLO: Mija fil-mija, u se ngħidlek għalfejn. 

ONOR. GRAHAM BENCINI: Għadni lanqas għamiltha! 

ONOR. CLAYTON BARTOLO:  Għax naf x’se tgħid.

ONOR. GRAHAM BENCINI:  Jekk fil-kas għandu l-avukat tiegħu u jgħidlu hu. 

ONOR. CLAYTON BARTOLO: Le, mhix kwestjoni ta’ avukat. 

IĊ-CHAIRPERSON: Onor. Bartolo u Onor. Bencini, jekk jogħġobkom. Ħa jlesti d-domanda l-Onor. Bencini.  Inġ. Fava, malli jlesti d-domanda, jekk jogħġbok, tirrispondix ħalli naraw x’inhi l-oġġezzjoni tal-Onor. Bartolo. 

ONOR. GRAHAM BENCINI: Inġ. Fava, l-aħħar darba Dr Muscat qalilna li, skont il-kalkoli li kellu, kien hemm savings ta’ USD2.2 miljun. Qed nikkwota dak li qalilna Dr Muscat. Issa inti spjegajtilna li savings ma kienx hemm għax ma kienx hemm excessive LNG fl-FSU. Qed nifhem sew li dak li qalilna Dr Muscat mhuwiex minnu? Ħażina issa d-domanda? 

ONOR. CLAYTON BARTOLO: Ħażina, u ngħidlek għalfejn. Jekk tara t-transcript tal-laqgħa li għaddiet, qabel ma Dr Muscat – mhux biex naqbeż għal Dr Muscat, imma biex inkunu fattwali – semma l-USD2.2 miljun qal hekk:... 

ONOR. GRAHAM BENCINI: Imma veru li qal USD2.2 miljun? 

ONOR. CLAYTON BARTOLO: Agħtini ċans! 

ONOR. GRAHAM BENCINI: Jekk inti interrompejtni! Tajjeb għedt jew le? 

IĊ-CHAIRPERSON: Ħa jlesti l-oġġezzjoni l-Onor. Bartolo.

ONOR. CLAYTON BARTOLO: Jekk se tikkwota, ikkwota kollox. 

ONOR. GRAHAM BENCINI: Jien m’għedtlekx li qed nikkwota t-transcript. Titfax kliem f’ħalqi! 

ONOR. CLAYTON BARTOLO: M’għandi l-ebda problema bil-mistoqsija, imma għallinqas, jekk se… 

IĊ-CHAIRPERSON: Onor. Barotlo, m’hemmx cross debating.  Agħmel l-oġġezzjoni u ndirizza lili. 

ONOR. CLAYTON BARTOLO: Sur President, I’m pointing out facts. Dr Muscat l-aħħar darba qal li hu m’għandux aċċess għal the real time figures.  Jiġifieri li tiġi hawnhekk u tistaqsi fuq USD2.2 miljun mingħajr ma tgħid il-fatt li x-xhud ma kellux aċċess għal the real time figures, tkun qed tpoġġi lix-xhud tal-lum f’konfront dirett mingħajr ebda kuntest tax-xhud tal-aħħar darba. Ejjew inkunu fair lejn ix-xhieda, kemm tal-lum, kemm tal-aħħar darba, kif ukoll ta’ dawk li għad iridu jiġu quddiem dan il-Kumitat, u meta nikkwotaw, jew nużaw numri ma nużawhomx out of context. Dak hu l-punt tiegħi. 

IĊ-CHAIRPERSON: Ir-rimarka saret. Inġ. Fava, irrispondi għad-domanda tal-Onor. Bencini, dejjem sa fejn taf inti. 

L-INĠ. RYAN FAVA: Jiena rajt id-dokument anness fejn qed tingħata eżempju. Jekk m’iniex sejjer żball kien qed jiġi spjegat jekk ikun hemm 4% jew 5%. 

ONOR. GRAHAM BENICNI: Għal xiex qed tirreferi? 

L-INĠ. RYAN FAVA: Il-metodu tal-eks Prim Ministru fejn hemeż dokument fuq wara... 

ONOR. GRAHAM BENCINI: M’iniex qed nagħmel riferenza għall-attachment, imma qed ngħid x’qal hu. 

L-INĠ. RYAN FAVA: Li qed ngħid huwa li l-metodu ta’ kif jinħadem huwa minnu, però għandek fattur ieħor, li huwa l-excessive LNG. Jien qed ngħid li sal-lum ma kienx hemm excessive LNG fl-FSU, jiġifieri dejjem qed jinħaraq il-gass kollu fl-impjanti. Dak ifisser li meta titfgħu fl-equation, la għandek a figure zero ovvjament is-saving se jkun zero. Però jien qed nitkellem sal-lum. 

ONOR. GRAHAM BENCINI:  Jiġifieri sal-lum ma kien hemm l-ebda tip ta’ saving. Qed naqblu? 

L-INĠ. RYAN FAVA:  Iva.

ONOR. GRAHAM BENCINI:  Grazzi ħafna.

IĊ-CHAIRPERSON: L-Onor. Alex Muscat.

ONOR. ALEX MUSCAT: Inġ. Fava, inti qed tgħid li sal-lum il-ġurnata, kif qed taħdem ElectroGas, m’hemmx dawn is-savings. Imma kif Enemalta, mill-2014 ‘il quddiem, bis-saħħa ta’ dan il-proġett, raħħset il-kontijiet b’medja ta’ 25%? Allura minn fejn toħroġ id-differenza?

L-INĠ. RYAN FAVA: Se nitkellem b’mod tekniku bħala inġinier. L-impjant li għandna llum huwa impjant ta’ fuel iktar nadif. Meta għandek l-LNG l-impjant huwa iktar nadif, il-cost tal-LNG huwa aħjar, u hemmhekk ikun qed joħroġ dak l-ammont ta’ saving. Voldieri jien qed ngħid li jekk wieħed jikkompara l-impjant li għandna llum tal-LNG ma’ heavy fuel oil (HFO) plant isib li hemm qabża kbira. U hemmhekk fejn joħroġ dak is-saving inġenerali. Ovvjament jien ma kontx f’dawk in-negozjati, u naħseb li waqt dawn in-negozjati wieħed ikun qed jara x’inhuma l-aħjar interessi u dawn ikunu elenkati...

ONOR. ALEX MUSCAT: Jiġifieri jekk qed nifhmek sew, id-differenza prinċipali fil-qabża fil-kontijiet, jiġifieri meta Enemalta raħħset il-kontijiet b’25%, kienet dovuta minħabba li l-impjant il-ġdid li jaħdem bil-gass huwa iktar effiċjenti minn impjanti li jaħdmu bi fuels oħrajn. 

L-INĠ. RYAN FAVA: Eżattament. 

ONOR. CLAYTON BARTOLO: Inġ. Fava, jekk qed nifhem sew, jekk ikollna nqabblu l-impjant li hemm illum, ma’ dak ta’ qabel l-2013 li kien jaħdem bl-HFO u nikkumparaw f’termini finanzjarji, ekonomiċi u ambjentali... Jekk għall-argument irridu naraw fil-production tal-enerġija tal-lum impjant ma’ impjant, liema wieħed ikun jaqbillu l-pajjiż, kemm f’termini finanzjarji, ekonomiċi kif ukoll ambjentali? U għaliex?

L-INĠ. RYAN FAVA: Bla dubju l-impjant tal-LNG huwa aktar nadif u aktar kompetittiv, però Enemalta tħares ukoll lejn mix ta’ generation, u l-mix ta’ generation hija importanti ħafna. Meta qed inħarsu lejn l-LNG naraw li dan l-impjant fih ħafna benefiċċju għall-impjanti li forsi kien hemm jaħdmu bl-HFO, u bla dubju dan irriżulta f’titjib, però l-mix hija importanti.

IĊ-CHAIRPERSON:  Però korrett meta ngħid li l-maġġoranza tal-ġenerazzjoni ġejja mill-interconnector? 

L-INĠ. RYAN FAVA: Le.

IĊ-CHAIRPERSON: Għidli għaliex.

L-INĠ. RYAN FAVA: L-għaqal jitlob li inti tuża.... Il-mix li għandha Enemalta llum hija LNG, D3 fejn għandek makni li huma dual fuel, parti diesel u parti LNG, għandek l-interconnector, ħarġet il-public consultation għall-offshore renewable energy, u għandna wkoll 10% li ġej mill-PV panels, fil-fatt illum għandna madwar 230 megawatts installed PV panels. Jiġifieri l-għaqal ta’ Enemalta jitlob li l-mix li għandha tutilizzaha b’mod tajjeb biex twassal il-ġenerazzjoni bl-iktar mod cost effective. 

IĊ-CHAIRPERSON: U l-interconnector kemm jammonta?

L-INĠ. RYAN FAVA: Dak bħalissa qed indaħħluh fl-off peak peress li tela’ il-prezz tiegħu, jiġifieri qed indaħħluh bil-lejl.  L-interconnector ikun qed jagħtina medja ta’ 200 megawatts fis-sajf u 225 megawatts fix-xitwa.

IĊ-CHAIRPERSON:  Però l-enerġija ġġenerata mill-PV panels poġġejthieli f’termini ta’ perċentwal.  X’inhi l-perċentwali tal-interconnector?

L-INĠ. RYAN FAVA: Medja ta’ 20%. 

ONOR. GRAHAM BENCINI: Fhimtek sew li l-prezz tal-interconnector bil-lejl huwa orħos?

L-INĠ. RYAN FAVA: Iva, il-prezz bil-lejl ikun orħos. Allura hemmhekk tintuża d-despatch  b’mod għaqli ta’ kif tista’ tutilizza l-fuels, ir-renewables u  l-interconnector.

ONOR. GLENN BEDINGFIELD: Kieku jkollna niddependu  biss fuq l-interconnector, x’kien ikun l-effett fuq Enemalta?

L-INĠ. RYAN FAVA:  Jiena nista’ insemmi li għandna interconnector u  qed naħsbu wkoll għal interconnector ieħor minħabba l-issue tal-gas pipeline. L-ikbar żvantaġġ fuq l-interconnector huwa bħalma kellna, fejn vapur sfortunatament laqat il-cable. Fil-fatt il-cable intlaqat darbtejn.  Jiġifieri jekk tieħu l-fatti tara li l-interconnector huwa l-iktar mod ta’ ġenerazzjoni li jista’ ikun suxxettibbli – għalkemm jista’ imur ħażin, għax jista’ imur ukoll impjant tal-gass –...

IĊ-CHAIRPERSON:  Jew bħal meta nqala’ t-tanker minħabba l-maltemp. 

L-INĠ. RYAN FAVA: Eżattament. 

IĊ-CHAIRPERSON: Qed nirriferi għal meta kien inqala’ l-FSU minn mal-moll minħabba l-maltemp.

L-INĠ. RYAN FAVA: Hekk hu. Dan l-aħħar kellna wkoll lil Ragusa li riedu jnaqqsulna l-load tal-interconnector; filli għaddejjin fuq 200 megawatts u filli riedu  jniżżluh għal zero. Immaġina tkun qed tiddependi fuq l-interconnector u jgħidlek li jagħmillek shutdown għal zero megawatts.  U hemmhekk fejn innegozjajna u kellimna wkoll lil TERNA biex almenu jniżżlu half the load biex aħna nkunu nistgħu nikkumpensaw b’dak il-mod. Jiġifieri d-drawback tal-interconnector huwa dawn il-fatturi, u ċjoè li jista’ jintlaqat, jista’ imurlek il-cable...  U sakemm tirranġana l-cable jistgħu jgħaddu ġranet. Dawn huma l-fatturi fattwali għax għaddejna minnhom.

ONOR. GLENN BEDINGFIELD: U in financial terms?

L-INĠ. RYAN FAVA: In financial terms nista’ ngħid li dħalna f’ħafna hassle meta ntlaqat dan l-interconnector.  Konna sibna li sid tal-vapur huwa minn Bangladesh, ġej minn familja highly corrupted, u sakemm wasalna fi ftehim, kellna negozjati sħaħ, l-avukati tagħna bdew jitkellmu... Jiġifieri it was an issue, imma thank God solvejniha, irkuprajna xi spejjeż ukoll minnu, u llum l-interconnector issewwa u qiegħed jiffunzjona.

IĊ-CHAIRPERSON: Għamilt rimarka meta kkonfermajt li l-FSU kien inqala’ minn mal-moll...

L-INĠ. RYAN FAVA: Dak kien fl-10 ta’ Frar. Niftakarha għax kien f’San Pawl.  Dakinhar kellna wkoll il-fault tal-interconnector minn Ragusa, u għalhekk Malta kellna kważi a total shutdown.  Dan minħabba li filli tkun għaddej fuq l-FSU, filli taqleb fuq l-interconnector, u filli jkollok fault fuq l-interconnector.  U hemmhekk fejn ġie kkawżat dak it-temporanju. Luckily enough – u minn hawnhekk nixtieq nirringrazzja lill-ħaddiema ta’ Enemalta għax-xogħol siewi li għamlu – f’temp ta’ kważi siegħa rnexxielna niġġeneraw l-impjanti li kellna, daħħalna impjanti ta’ emerġenza u bdejna nirkupraw u nagħtu liċ-ċittadini Maltin is-servizz tal-elettriku.

IĊ-CHAIRPERSON: Nifhem li inti ma kontx involut waqt it-tendering process, però illum il-ġurnata Enemalta għandha in place safety precautions dwar meta jkun hemm dan it-tip ta’ maltempati u jkollu bżonn jerġa’ jinqala’ l-FSU? Hemm xi prattiċi stabbiliti ta’ xi jrid isir, mhux biss għal Enemalta, imma wkoll għall-viċinanzi? Għax ovvjament għandek qalba ta’ raħal.

L-INĠ. RYAN FAVA: Dakinhar niftakar li kont qiegħed f’diskussjoni mal-harbour master. Meta tinqalagħlek maltempata bħal dik, dan jgħidlek li se jkollu joħroġ il-vapur tal-FSU fuq storm mooring. Meta ġiet launched din niftakar li kont qiegħed fl-uffiċċju u qaluli li l-FSU se jitlaq storm mooring, u dak il-ħin tibda tiskatta pjan ta’ kif se taqleb l-enerġija minn dak li tkun qed topera bih, għax ġaladarba qlajt l-FSU għandek perjodu sakemm tkun qed terġa’ taħdem, taqleb il-makni fuq dual engine, jiġifieri taqleb fuq id-diesel, però mbagħad trid tissupplimenta bl-interconnector.  Dakinhar kellna anke l-pannelli li kienu qegħdin jgħinuna nagħtu ċertu kurrent. Bil-makni li kellna tad-D3 li joperaw bid-diesel, bl-impjanti tal-emerġenza li kienu qed jaħdmu fuq id-diesel, kif ukoll bil-pannelli, irnexxielna naslu għad-domanda li kellna dakinhar.

IĊ-CHAIRPERSON: Minn meta jinqala’ l-FSU kemm idum iservi l-LNG li jkun hemm diġà?

L-INĠ. RYAN FAVA: Ma jdumx ħafna.

IĊ-CHAIRPERSON: Sigħat?

L-INĠ. RYAN FAVA: Nikkonfermalek dwarha din għax ma rridx niżgwida lill-Kumitat, però l-ħażna hija fl-FSU, li minn hemm imbagħad jgħaddi mill-gas plant. Jiġifieri jien naħseb li forsi two or three hours.

IĊ-CHAIRPERSON: Fil-kas issir talba mill-Kumitat biex tinġieb din l-informazzjoni.

L-Onor. Robert Cutajar.

ONOR. ROBERT CUTAJAR: Jien qed nifhem li fl-ebda ħin m’int qed tgħid li d-deċiżjoni li jkollna l-interconnector  kienet deċiżjoni ħażina.  Hux hekk?

L-INĠ. RYAN FAVA: Definittivament li le. Le, jien m’iniex qed ngħid... Tant hu hekk illi...

ONOR. ROBERT CUTAJAR: Għax forsi qed tingħata l-impressjoni li b’xi mod... Jien niftakar li dakinhar tal-inawgurazzjoni, Joseph Muscat, fil-preżenza tal-Prim Ministru Renzi, kien qal għall-ewwel darba li din kienet deċiżjoni tajba u allaħares il-pajjiż ma ħadhiex. Jiġifieri qed naqblu fuqha. 

L-INĠ. RYAN FAVA: Nerġa’ ngħid li l-generation mix hija importanti. Illum qed nitkellmu wkoll fuq it-tieni interconnector.

IĊ-CHAIRPERSON: Qed tirriferi għall-pipeline tal-gass?

L-INĠ. RYAN FAVA: Le, it-tieni interconnector. Malta qed taħdem... Meta qed nitkellem dwar dan nerġa’ ngħid kemm hu importanti l-energy mix. Ovvjament fil-kas tal-interconnector qed isir b’tali mod u manjiera b’rotta differenti biex wieħed jieħu in konsiderazzjoni xi accidents li jista’ ikun hemm, għax jekk se tgħaddihom flimkien u jkollok vapur jitfa’ ankra, jolqtilna tnejn minflok wieħed. Jiena naqbel li t-tieni interconnector huwa importanti meta wieħed jipparaguna mal-gas pipeline.  U għalhekk qed immorru għat-tieni interconnector, għax minħabba issue ta’ fondi li jista’ ikun hemm ma nkunux nistgħu...

IĊ-CHAIRPERSON: L-Onor. Robert Cutajar.

ONOR. ROBERT CUTAJAR: Issemmew il-25% roħs u anke l-ambjent, imma forsi l-unika ħaġa li ħadd ma jista’ jikkwantifika f’din l-istorja kollha huwa l-prezz li qed iħallas, u ħallas pajjiżna fejn tidħol ir-reputazzjoni tagħna. Il-problema hi li f’din l-istorja kollha ħadd ma jista’ jikkwantifika xi swiet din għar-reputazzjoni ta’ pajjiżna. Inġ. Fava, forsi din ma tidħolx fiha int, però l-Membri tan-naħa tal-Gvern, biex jippruvaw jiskurjaw xi punti politiċi, kull darba jsemmu l-25% u l-ambjent, imma ma jsemmux x’ħallas pajjiżna għar-reputazzjoni u għad-daqqiet li ħa minħabba dan l-imbierek kuntratt. Dik hi l-verità; li ħadd ma jista’ jikkwanfitikah dan.

ONOR. ANDY ELLUL:  Imma kemm iffrankajna, iva. 

IĊ-CHAIRPERSON:  L-Onor. Graham Bencini.

ONOR. GRAHAM BENCINI: Se nerġa’ mmur fuq il-kwestjoni tal-heat rates, għax tlabt lill-iskrivana biex tipprintjali t-transcript tal-aħħar laqgħa, fejn Dr Muscat kien qalilna – u din id-darba se nikkwotalek – hekk:

“Żgur li Enemalta għandhom viżibilità tal-heat rate ta’ ElectroGas.”.

Issa inti għedtilna li intom, bħala Enemalta, m’għandkomx viżibilità tal-heat rate.

L-INĠ. RYAN FAVA: Li nista’ ngħid hu li dak li għandha Enemalta – u qed nirriferi għal dak li hemm fil-kuntratti bejn ElectroGas u Enemalta – huma l-contracted heat rates. Heat rates attwali ta’ ElectroGas m’għandniex.

IĊ-CHAIRPERSON: Jiġifieri Enemalta m’għandhiex heat rates attwali.

L-INĠ. RYAN FAVA: Fit-transcript li għaddejtuli hawn “żgur li Enemalta għandhom viżibiltà tal-heat rate ta’ ElectroGas”.

ONOR. GRAHAM BENCINI: Dak hu li qalilna l-ex Prim Ministru Joseph Muscat.

L-INĠ. RYAN FAVA: To be fair, m’iniex ngħid actual heat rate.

ONOR. GRAHAM BENCINI: X’tifhem biha “l-heat rate ta’ ElectroGas”?  Jien nifhimha l-actual heat rate.  Hux hekk?

L-INĠ. RYAN FAVA: Dak li għandna fil-kuntratt huwa l-guaranteed contracted heat rate, u jien fuq dak nista’ nikkummenta.

IĊ-CHAIRPERSON: Dik hija klawsola kuntrattwali, mhux dak li verament qiegħed iseħħ... Huwa obbligu min-naħa tal-kuntrattur a favur Enemalta.

ONOR. ROBERT CUTAJAR: U biex inkunu ċari, s’issa għadna ma ħadna l-ebda credits minn dik il-klawsola partikolari f’dak il-kuntratt.

ONOR. GRAHAM BENCINI:  Ma kienx hemm savings.  Kien ċar.

L-INĠ. RYAN FAVA: S’issa excessive LNG ma kienx hemm għax il-gass inħaraq kollu. 

ONOR. GRAHAM BENCINI: Jiġifieri l-heat rates ta’ ElectroGas mhumiex viżibbli għal Enemalta.  Hux hekk?

DR JOHN BONELLO: Se ngħid xi ħaġa biex inkunu ġusti max-xhud. Irridu nżommu f’moħħna li għandna persuna teknika li jara l-affarijiet mill-perspettiva ta’ inġinier. L-Inġ. Fava qed jgħidilna li kollox jiddependi mill-perspettiva ta’ Enemalta, skont x’jidħol u x’joħroġ mill-impjant ta’ ElectroGas. Jiġifieri mhux qed jgħid li Enemalta m’għandhiex viżibilità; Enemalta tikkontrolla d-dħul u l-ħruġ.

IĊ-CHAIRPERSON: Mela ħa nistaqsih: Għandha viżibilità Enemalta?

DR JOHN BONELLO:  Tad-dħul u l-ħruġ? Allaħares le!

IĊ-CHAIRPERSON: Le, qed nistaqsih jekk għandux. 

L-INĠ. RYAN FAVA: Enemalta ovvjament tkun taf il-consignments tal-LNG li jkunu saru lill-FSU. Jiġifieri dak tkun tafu Enemalta. 

ONOR. GRAHAM BENCINI: Fl-aħħar laqgħa aħna għamilna talba għall-actual heat rates, u inti aktar qabel spjegajtilna li ma stajtx tagħtina l-actual heat rates għax Enemalta m’għandhomx viżibiltà tal-actual heat rates ta’ ElectroGas. Fhimtek sewwa?

L-INĠ. RYAN FAVA: Hekk hu. ElectroGas m’għandhomx obbligu li jgħaddu the actual heat rates lil Enemalta. 

ONOR. GRAHAM BENCINI: Dr Muscat, hawnhekk qalilna ċar u tond – urejtek it-transcript u qrajtha miegħi – li żgur li Enemalta għandhom viżibiltà tal-heat rate ta’ ElectroGas. Issa jien m’iniex qed ngħidlek li dak li qed tgħid inti mhuwiex minnu, imma qed ngħidlek li Dr Muscat qal jgħid xi ħaġa differenti milli qed tgħid inti.

L-INĠ. RYAN FAVA: Biex nerġa’ nikkjarifika, il-viżibilità hija tal-contracted heat rate guarantee li hemm fil-kuntratt. 

IĊ-CHAIRPERSON: Ippermettuli nikkjarifika xi ħaġa. Inġ. Fava, inti llum qed tgħidilna li Enemalta m’għandhiex il-heat rate fil-pussess tagħha.

DR JOHN BONELLO: L-actual qallek.

L-INĠ. RYAN FAVA: Meta qed titkellem fuq heat rates...

IĊ-CHAIRPERSON: Iva jew le.

L-INĠ. RYAN FAVA: Le, dawk m’għandniex u m’għandniex għalfejn ikollna. 

IĊ-CHAIRPERSON: Kemm ilek taf li m’għandkomx? Mill-bidu tal-inkarigu tiegħek? Mit-22 ta’ Awwissu?

L-INĠ. RYAN FAVA: Ikkonfermajt, għax wara li bgħattu titolbuni dik l-informazzjoni ridt nikkonferma...

IĊ-CHAIRPERSON: Proprju għal hemmhekk ridt nasal, għax ġimgħatejn ilu, eżattament  fit-2 ta’ Ottubru, inti għedtilna li l-figures related to the heat rate as requested kont se tibgħathom later on that week.

L-INĠ. RYAN FAVA: U llum qed ngħid il-pożizzjoni x’inhi.

IĊ-CHAIRPERSON: Ħalli nikkjarifika l-email ħalli ma jkunx hemm kontradizzjoni bejn dak li inti ktibt fl-email u dak li qed tgħidilna llum. Inti qed tgħid li sa dakinhar li bgħatt l-email ma kontx taf li Enemalta m’għandhiex heat rates fil-pussess tagħha, u dan sirt taf bih wara li l-PAC staqsik, inti mort tivverifika u ġejt lura b’din ir-risposta tal-lum. Naqblu?

L-INĠ. RYAN FAVA: Hekk hu. Dak li nista’ ngħid huma l-contracted guaranteed heat rates fil-kuntratt.
IĊ-CHAIRPERSON: Li aħna għamilna t-talba li tiġu hawnhekk bih biex naraw il-workings indipendenti li saru min-naħa ta’ Enemalta biex taraw li dik il-klawsola...

L-INĠ. RYAN FAVA: Inkun nista’ nivverifika dwarha u nagħtikom risposta.

IĊ-CHAIRPERSON: Jekk jogħġbok. L-Onor. Bartolo.

ONOR. CLAYTON BARTOLO:  Inġ. Fava, iktar kmieni għamilt riferenza għall-excessive LNG. Tista’ tispjegalna ftit minn fejn joħroġ dan, x’kien il-ħsieb warajh, u għalfejn ma kellniex accessive LNG?

L-INĠ. RYAN FAVA: Ovvjament inti tkun trid ammont sostenibbli ta’ LNG biex tħaddem l-impjant. Jista’ ikollok downstream meta tinqala’ sitwazzjoni fejn ikollok excessive LNG, jiġifieri din tista’ tiġri u jien m’iniex qed neskludiha. L-effiċjenza tal-impjant toħroġ meta jkun qed jopera b’mod li dak li qed jieħu bħala intake, jibdlu f’ġenerazzjoni mingħajr ħela. B’dan il-mod l-impjant ikun qed jaħdem tajjeb. Kieku inti ġratlek xi ħaġa along the way u ħariġlek dak l-excessive LNG li għall-argument ikollok 200,000 MMBtu, meta tikkomparah hemmhekk tidħol dik l-equation ta’ 10% fejn allura ikun ta’ gwadann għal Enemalta.

ONOR. CLAYTON BARTOLO: Jiġifieri either way you look at it, Enemalta u l-pajjiż, jew jiggwadanjaw b’effiċjenza mill-impjant, jew jekk ikun hemm excessive LNG jiggwadanja bi dħul mod ieħor. 

L-INĠ. RYAN FAVA: Milli rajt jien, huwa wkoll fl-interess tal-impjant, u kien ukoll fl-interess ta’ Enemalta, li l-impjant ikun effiċjenti. Huwa importanti li jkun effiċjenti, għax ovvjament inti jkollok heat rate degradation jekk il-makni ma jkollhomx manutenzjoni tajba. Sal-lum nista’ ngħid li l-impjant qed jaħdem b’mod tajjeb. Along the way jista’ jinqala’ li jkollok excessive LNG u hemmhekk tiggwadanja.  Dik qiegħda infilsata fl-agreement, u Enemalta tista’ tiggwadanja minnha. 

ONOR. CLAYTON BARTOLO: Fl-opinjoni tiegħek, il-manutenzjoni tal-impjant sal-lum qiegħda ssir tajjeb?

L-INĠ. RYAN FAVA: Iva. Se nitkellem bħala mechanical engineer... 

ONOR. CLAYTON  BARTOLO: Għalhekk qiegħed hawnhekk.

L-INĠ. RYAN FAVA: ...u nista’ ngħid li kull mechanical engineer jogħxa meta jara dawn l-affarijiet.  Jiġifieri inti qed titkellem dwar il-mekka tal-inġinerija fejn qed iżżewweġ l-electrical mal-mechanical. Jiena mort rajt l-impjant, tlajt ukoll fuq l-FSU biex nara, għax ħassejt li kelli mmur nara, u nista’ ngħid li l-impjant hu f’livell sodisfaċenti u li qed jopera b’mod tajjeb ħafna. Jiġifieri r-reliability  tiegħu  huwa madwar 97%, jiġifieri tajjeb.

IĊ-CHAIRPERSON: Enemalta għandha l-informazzjoni kummerċjali fir-rigward tal-procurement tal-FSU? Diġà konna staqsejna dwar dan imma nixtieqek tikkonferma.

L-INĠ. RYAN FAVA: Mr Chairman, nerġa’ ngħid, għax forsi ma ftehemniex, li jien ma stajtx nagħmel hearsay. Jien dħalt fl-uffiċċju u l-uniku dokument li kelli kien dak tal-Awditur Ġenerali.  Jien ma naħsibx li għandna niddubitaw mill-investigazzjoni li saret. Fir-rapport – u mhemmx għalfejn nagħmel riferenza għall-paġni – jissemma wkoll, u jien ivverifikajt li kien hemm konsulenti, fosthom DNV Kema, li taw various options, li jkollok onshore jew li jkollok offshore, però ovvjament kien hemm ukoll il-Project Review Board. Qed insemmi l-entitajiet għax minħabba x-short timeframe li kien hemm, ta’ 18 months, l-iktar viżibilità li kien hemm li teffettwa s-supply tal-LNG kien l-FSU.

IĊ-CHAIRPERSON: Imma jien irrid inpoġġik fil-pożizzjoni tiegħi. Meta aħna staqsejnik għal din l-informazzjoni, inti fl-email tiegħek tajtna d-data tat-13 ta’ Mejju meta kien hemm il-meeting... Jien hawnhekk għandi kopja tal-minuti tal-laqgħa tat-13 ta’ Mejju 2013 – ma nafx jekk qattx rajthom però qed ngħaddihomlok – u nitolbok tivverifika li dik hija l-laqgħa li qed titkellem dwarha. Kif tista’ tara, hemm l-LNG imniżżel fihom. 

L-INĠ. RYAN FAVA: 13 ta’ Mejju ta’ liema sena?

IĊ-CHAIRPERSON: Tal-2013. Qed ngħaddilek ukoll kopja tal-email tiegħek fejn indikajtilna d-data. 
ONOR. ALEX MUSCAT: Ta’ liema laqgħa huma dawk il-minuti?

IĊ-CHAIRPERSON: Tal-laqgħa tal-Programme Review Board tat-13 ta’ Mejju 2013.

ONOR. ALEX MUSCAT: Mela qed nifhem li qabel ma ħarġet is-sejħa. 

IĊ-CHAIRPERSON: Le, il-closing date tal-Expression of Interest and Capabilities (EoIC) kienet fl-10 ta’ Mejju. 

ONOR. ALEX MUSCAT: Hekk hu. L-EoIC sar qabel għax kien hemm it-turija ta’ interess, imbagħad ħarġet it-tender.

IĊ-CHAIRPERSON: Hekk hu. Inġ. Fava, qed tikkonferma li dak huwa d-dokument li rriferejtna għalih fl-email tiegħek?

L-INĠ. RYAN FAVA: Iva. 

IĊ-CHAIRPERSON: Li rrid ngħidlek huwa li meta wieħed iħares lejn dak is-sett ta’ minuti, bħali jasal għall-konklużjoni li ma tantx fihom informazzjoni li wieħed jista’ jgħid li se mmorru għal-LNG b’dawk l-ispecifications u kollox. Kwalunkwe persuna li ma kenitx għal dik il-laqgħa u tara dak is-sett ta’ minuti, diffiċli tasal għall-kondizzjonijiet tal-procurement tal-LNG. Jien qed nistaqsik jekk Enemalta għandhiex l-informazzjoni dwar kif sar il-procurement tal-FSU. 

ONOR. ALEX MUSCAT: L-FSU huwa ta’ Enemalta jew ta’ ElectroGas? 

L-INĠ. RYAN FAVA: Jekk m’iniex sejjer żball, imma rrid nikkonferma, l-FSU kien parti  mit-tendering process, però along the way jidher li kien hemm xi kumpanija oħra, li mid-dehra ElectroGas kienu tilfu dak is-slot għax din qaltilhom li ma kenux se jagħlqu, ma setgħetx tkompli...

ONOR. ALEX MUSCAT: Supplier ieħor tat-tanker.

L-INĠ. RYAN FAVA: Hekk hu, supplier ieħor tat-tanker. Imbagħad ovvjament ġara li ġara. 

IĊ-CHAIRPERSON: Onor. Muscat, jien qed nagħmel din id-domanda għax kemm-il darba ppruvajna nistaqsu biex nifhmu...
ONOR. ALEX MUSCAT: Li qed nifhem hu li l-ownership tat-tanker mhijiex Enemalta, jiġifieri huwa parti...

IĊ-CHAIRPERSON: Mill-informazzjoni li rriżultat quddiem dan il-Kumitat hekk hu, però xorta qatt ma wasalna għall-punt, minn kwalunkwe xhud li kellna quddiemna, fejn kien hemm spjega tal-procurement  process tal-LNG.

ONOR. ALEX MUSCAT: Inġ. Fava, ara jekk iniex qed nifhmek sew. Inti qed tgħid li l-ewwel kellek l-EoIC u kien hemm it-turija ta’ interess ta’ numru ta’ kumpaniji. Wara li daħlu dawk il-proposti b’soluzzjonijiet differenti, Enemalta, flimkien mal-konsulenti li qabbdet waslu għall-konklużjoni li l-iktar option li tirrispekkja l-ispeditezza li ried il-Gvern – il-Gvern kien marbut, anke elettoralment, li fi żmien sena jew sentejn iraħħas il-kontijiet b’25% – kienet li mmorru għall-FSU. 

L-INĠ. RYAN FAVA: Hekk hu. 

IĊ-CHAIRPERSON: Ir-Rapport tal-Awditur jidħol fid-dettall dwar dan. 

ONOR. ALEX MUSCAT: Imma issa staqsejt liċ-Chairman ta’ Enemalta u...

L-INĠ. RYAN FAVA: U jekk m’iniex sejjer żball, kien hemm cost involut li minn madwar  €300 miljun tela’ għal madwar €500 miljun minħabba l-istorm mooring. Dak ma ħallsitux, imma sar b’investiment... 

IĊ-CHAIRPERSON: Enemalta, illum il-ġurnata, għandha aċċess għal informazzjoni dwar kif ġie procured l-FSU min-naħa tal-konsorzju? Iva jew le?

L-INĠ. RYAN FAVA: Jidhirli li kien parti mit-tender.

IĊ-CHAIRPERSON: Qed nerġa’ nagħmel din id-domanda llum għax dejjem għamilniha u qatt ma ġiet risposta.

L-INĠ. RYAN FAVA: Id-domanda hija jekk l-FSU hux ta’ Enemalta...

IĊ-CHAIRPERSON: Le mhux lil min jgħajjat, għax minn dak li rriżulta quddiem dan il-Kumitat, jidher li kien parti mit-tender.  Jien qed nistaqsi jekk Enemalta ndaħlitx, jew inkella għandhiex informazzjoni dwar kif inxtara mill-konsorzju.

ONOR. GLENN BEDINGFIELD: Mr Chairman, nirriferik għar-ruling li ta l-Ispeaker li jgħid li hawnhekk aħna suppost nagħmlu affarijiet li joħorġu... 

IĊ-CHAIRPERSON:  Kien parti mit-tender!

ONOR. GLENN BEDINGFIELD: Imma jekk ix-xiri sar minn kumpanija privata, hija nefqa tal-privat. 

ONOR. ALEX MUSCAT: Minn mistoqsija li għamilna ġie stabbilit li dan kien parti mis-soluzzjoni li tefgħu l-bidders, u kull bidder kellu jitfa’ offerta b’FSU. Jien qed nifhem – u jekk qed ngħid ħażin nitolbok tikkoreġini, inġinier, għax naħseb li huwa importanti li nkunu nafu kif jaħdem il-proġett – li kull bidder għamel il-proposti tiegħu b’FSU, u allura kull bidder imbagħad għamel il-procurement hu tal-FSU.

IĊ-CHAIRPERSON: Dak hu li qed nistaqsi jien. Enemalta, bħala kuntrattur, indaħlet fil-mod dwar kif intgħażel, il-kwalità...?

ONOR. ALEX MUSCAT: Jien qed nifhem li Enemalta ma ħarġitx flus addizzjonali għall-procurement tal-FSU. L-investiment kollu għamlu l-privat mhux b’fondi pubbliċi.

IĊ-CHAIRPERSON: Imma l-FSU kien parti mit-tendering document. Dak li qed ngħid jien. 

L-INĠ. RYAN FAVA: U anke l-gas regasification. 

ONOR. ALEX MUSCAT: Inġ. Fava, jiġifieri dawk l-elementi fil-proġett, inkluż l-FSU, mhumiex proprjetà tagħkom. Ma ħriġtux tenders għalihom intom.

L-INĠ. RYAN FAVA: No.

IĊ-CHAIRPERSON:  Onor. Muscat, jien li qed nistaqsi hu...

ONOR. ALEX MUSCAT: ...il-privat kif għamel il-procurement tiegħu. 

IĊ-CHAIRPERSON: Jekk Enemalta ċċekkjatx...

ONOR. ALEX MUSCAT: Qed tistaqsi jekk Enemalta tafx il-privat kif għamel il-procurement tiegħu. 

IĊ-CHAIRPERSON: U jekk indaħlitx dwar il-kwalità tal-bastiment, eċċ. Dwar dawk qed nistaqsi jien. It’s part of the package of the tender.

DR JOHN BONELLO: Naħseb hija xi ħaġa li tista’ tiġi vverifikata. Ovvjament l-Inġ. Fava ma kienx involut...

IĊ-CHAIRPERSON: Nifhem, imma naħseb li jkun ipprepara biex jiġi hawnhekk, u ma nafx jekk kellux din... Mela fil-kas issir it-talba.

L-INĠ. RYAN FAVA: Nistgħu nivverifikaw.

IĊ-CHAIRPERSON: Se nagħmel riferenza għal dokument ieħor li ġie esebit lil dan il-Kumitat minn Enemalta. Konna staqsejna fir-rigward ta’ laqgħa straordinarja li kienet saret fit-30 ta’ Novembru 2017 fil-Head Office, il-Marsa. Din hija email mibgħuta minn Aron Mifsud Bonnici, Company Secretary ta’ Enemalta, li bħala attachment kellha magħha email datata 9 ta’ Marzu 2017 mibgħuta minn  Janet Dogansoy minn Enemalta, li tgħid hekk:

“Following a meeting held today with Mr Sheng Baojie and Mr Chen Yu, an urgent  board meeting is being called for Friday 17th March at 8.00 a.m. to discuss Montenegro Project.”.

Dan huwa dokument li ġie esibit min-naħa ta’ Enemalta, għalkemm aħna konna staqsejna dwar l-extraordinary meeting rigward ElectroGas.  Issa d-domanda tiegħi hija jekk il-proġett ta’ Montenegro għandux x’jaqsam ma’ ElectroGas.

ONOR. ANDY ELLUL: Qed nisma’ lill-Awditur Ġenerali minn wara jgħid “assolutament xejn”. 

IĊ-CHAIRPERSON: Qed nistaqsiha...

ONOR. ANDY ELLUL: Staqsejtha mhux qed tistaqsiha!

IĊ-CHAIRPERSON: Imma ħa ngħidlek għalfejn staqsejtha.

ONOR. ANDY ELLUL: Jekk mhux parti mir-rapport, għalfejn staqsejtha? Se terġa’ tmur out of order bħalma għamilt fir-ruling? U ejja!

IĊ-CHAIRPERSON: Agħtini ftit ċans nispjega ruħi. Dak hu dokument li Enemalta bagħtet fl-atti ta’ din l-investigazzjoni. Jien qed nistaqsi x’għandu x’jaqsam, u qed ngħid hekk biex tiġi on record li m’għandhiex x’taqsam. 

ONOR. ANDY ELLUL: Irrisponda l-Awditur Ġenerali.  Smajtu minn hawnhekk jgħid li m’għandha x’taqsam assolutament xejn.

IĊ-CHAIRPERSON: Ħalli jirrispondi x-xhud. 

ONOR. ROBERT CUTAJAR: Onor. Ellul, kummenti li jgħaddu n-nies li mhumiex qegħdin madwar din il-mejda ma jistgħux jiġu rreġistrati.

ONOR. ANDY ELLUL: Mela ntellgħuh jixhed. Għandu l-permess. 

ONOR. ROBERT CUTAJAR: Imma jrid joħroġ ix-xhud l-ewwel. (Interruzzjonijiet)

ONOR. GLENN BEDINGFIELD: Ma tridux jitkellem lill-Awditur? (Għajjat)

IĊ-CHAIRPERSON: Agħtu ċans! Hawn ħafna microphones mixgħulin. Se jikkjarifika xi ħaġa Dr Bonello u wara jikkjarifika l-punt l-Awditur Ġenerali.

DR JOHN BONELLO: Jimporta nitolbok l-ittra tal-Kumitat fejn saret it-talba inizjali?

IĊ-CHAIRPERSON: Mela le. Jekk fil-kas inġibuha mir-records. 

L-INĠ. RYAN FAVA: Minn dak li qed niftakar jien, kienet intalbet informazzjoni usa.

IĊ-CHAIRPERSON: Fil-frattemp, sakemm nilħqu nsibu l-korrispondenza, jekk ma jimpurtax se nitolbukom tiġu skużati ħalli l-Awditur Ġenerali jkun jista’ jispjega. 

L-Inġinier Ryan Fava u Dr John Bonello ħarġu barra mill-kamra tal-Kumitat.

IĊ-CHAIRPERSON:  Nitlob lill-Awditur Ġenerali u lill-uffiċjali tiegħu sabiex jingħaqdu magħna fuq il-mejda.

IS-SUR CHARLES DEGUARA (Awditur Ġenerali): Jiena kulma xtaqt ngħid huwa li għedt hekk – u r-reazzjoni tiegħi kienet awtomatika – għax hemm żewġ rapporti; hemm ir-rapport tagħna dwar dan il-każ li qegħdin tiddiskutu, imbagħad hemm rapport tal-Internal Audit ta’ Enemalta dwar dak il-każ. Imma ż-żewġ affarijiet huma separati u distinti. 

IĊ-CHAIRPERSON: Hekk hu.  Il-każ ta’ Montenegro qatt ma ġie investigat bħala PAC. Semmejtu għax matul din il-leġiżlatura tlabna informazzjoni dwar ElectroGas u nbagħtilna dokument li jitkellem dwar Montenegro. Għalhekk qed niċċaraha; dik il-korrispondenza m’għandha x’taqsam xejn mal-korrispondenza li ntbagħtet...

IS-SUR CHARLES DEGUARA: Dwar hekk ma nafx inwieġbek.  Li nista’ ngħid li r-reazzjoni tiegħi kienet awtomatika għax hemm rapport separat li aħna ma missejnihx u ma dħalniex fih għax ma kenitx biċċa xogħol tagħna. Ma nistax nikkummenta fuq xogħol ta’ ħaddieħor.

IĊ-CHAIRPERSON: Hekk hu.

IS-SUR CHARLES DEGUARA: Dak hu l-punt tiegħi.

IĊ-CHAIRPERSON: L-Onor. Robert Cutajar.

ONOR. ROBERT CUTAJAR: Għall-korrettezza, jiena għedt li kummenti min-nies mhux madwar il-mejda ma jiġux irreġistrati għax hemm proċedura... 

IS-SUR CHARLES DEGUARA: Iva, nifhem.

ONOR. ROBERT CUTAJAR: Għax il-kollega tiegħi, l-Onor. Glenn Bedingfield, qal li ma rridux nisimgħu il-kummenti tiegħek. Altru li mhux hekk, anzi nieħdu gost meta r-rapporti li hemm qed jistennew biex joħorġu, ifittxu joħorġu. 

IS-SUR CHARLES DEGUARA: Dawn il-battuti jogħġbuni ħafna jien. 

ONOR. ANDY ELLUL: Iċ-Chairman ifittixhom ħafna minħabba TikTok!

IĊ-CHAIRPERSON: Għalhekk ħalla subgħajh fuq il-microphone biex jgħidha! 

Nistgħu nsejħu lura lix-xhud fil-kamra.

L-Inġinier Ryan Fava u Dr John Bonello reġgħu daħlu fil-kamra tal-Kumitat.

IĊ-CHAIRPERSON: Inġinier Fava, il-korrispondenza li rriferejna għaliha qabel, sibniha u nistgħu nuruhielek. Hija email mibgħuta lis-Sur Jonathan Cardona, datata 10 ta’ Ottubru 2022, u nikkonferma li dak iż-żmien f’dan il-Kumitat konna qegħdin niddiskutu dan ir-rapport. 

DR JOHN BONELLO: Għandi nassumi li kienet żball, peress li kif kienet ifformulata l-mistoqsija, fejn intalbet “kopja tal-aġenda li permezz tagħhom kienu jiġu avżati bil-laqgħat il-membri tal-bord tad-diretturi”...

IĊ-CHAIRPERSON: Jiġifieri ntbagħtet bi żball min-naħa ta’ Enemalta.

L-INĠ. RYAN FAVA: Għandi nassumi li saret xi search...

IĊ-CHAIRPERSON: Qed nikkjarifika, għax dawn huma dokumenti li nirċievu aħna, u importanti li nagħmlu distinzjoni li wieħed, jekk hu hekk, m’għandux x’jaqsam mal-ieħor. U qed tiġi kkonfermata li hemm distinzjoni. 

Meta kienu qed isiru l-laqgħat tal-PAC, Enemalta kienet qed issegwi x’qed isir, jew inkella limitatament għal meta ssir xi talba ta’ dokument jew kjarifika?

L-INĠ. RYAN FAVA: Nista’ ngħid li meta bdiet tintbagħat l-informazzjoni, kelli concern biex insegwi, fl-interess tiegħi bħala Chairperson ta’ Enemalta. Jekk ngħidlek li njorajt x’kien qed isir, inkun qed inkun żbaljat.

IĊ-CHAIRPERSON: Ħa nkun iktar dirett u nagħlaq iktar id-domanda. Meta, pereżempju, jqum xi argument jew suspett dwar dokumenti fid-dati, kif ġara aktar kmieni, min-naħa ta’ Enemalta tiċċekkjaw internament, jew inkella tistennew talba mill-PAC biex jikkjarifika xi punt?

L-INĠ. RYAN FAVA: Jien nista’ nitkellem għalija. Min-naħa tiegħi huwa fl-interess tiegħi li nara li jkun hemm id-dokumentazzjoni, ovvjament safejn naf jien, u sakemm ikunu fir-rieda tiegħi. Ġieli anke niġi nfurmat xi ssemma, għax mhux dejjem inkun nista’ nsegwi l-laqgħat tal-PAC, u jien nitlob li jaraw li l-affarijiet ikunu qegħdin...

IĊ-CHAIRPERSON: Ħa nagħtik eżempju ieħor, li wkoll mhux fi żmienek, għax inti ilek fil-kariga mill-2022, imma jien qed inkellmek bħala rappreżentant ta’ Enemalta.  F’idejja għandi l-minuti ta’ laqgħa tal-Programme Review Board – u se ngħaddilek kopja – li saret fil-11 ta’ Ottubru 2013, li magħhom hawn presentation fejn fost l-oħrajn qed tgħid li “Enemalta Corporation is pleased to announce that the ElectroGas Malta Consortium has been declared as the preferred bidder”. 

L-INĠ. RYAN FAVA: BB Energy kienu tal-Lebanon.

IĊ-CHAIRPERSON: Jien qed nagħmel riferenza għall-parti li titkellem dwar il-preferred bidder. Issa aħna, bħala Kumitat, kemm-il darba staqsejna kif dawk il-minuti huma ta’ laqgħa li saret fil-11 ta’ Ottubru meta, kif jirriżulta mill-investigazzjoni li saret, id-deċiżjoni li ElectroGas jirbaħ it-tender ittieħdet l-għada. Din it-tip ta’ dokumentazzjoni, fejn hemm problema fid-dati, min-naħa tagħkom kif taraw il-veraċità tagħhom?

DR JOHN BONELLO: Il-minuti jgħidu ċar li “David Galea presented the status of the evaluation process”. Jien għandi nifhem li d-deċiżjoni ma tteħditx f’ġurnata...

IĊ-CHAIRPERSON: Il-board of directors ħa d-deċiżjoni l-għada. 

DR JOHN BONELLO: Iva, imma dan huwa...

IĊ-CHAIRPERSON: Aqra x’hemm fuq l-islide tal-presentation. Hemmhekk qed jingħad li “Enemalta is pleased to announce”,  mhux il-Programme Review Board.

DR JOHN BONELLO: Il-minuti jispjegaw li David Galea presented the status of the evaluation process.

IĊ-CHAIRPERSON: Preċiż.

DR JOHN BONELLO: Imbagħad għandi nifhem – naturalment jien ma kontx preżenti għall-meeting – li dik hija draft presentation...

IĊ-CHAIRPERSON: Dr Bonello, il-kelma “draft” inti qed tgħidha.

DR JOHN BONELLO: Hekk hu.

IĊ-CHAIRPERSON: Kif qed tara, fl-islide hemm miktub li Enemalta is pleased to announce, mhux il-Programme Review Board, jew l-Evaluation Committee. U l-Bord tad-Diretturi ta’ Enemalta ħa d-deċiżjoni wara dik id-data.

DR JOHN BONELLO: Fil-fatt jekk tħares lejn punt tlieta tal-minuti li għaddejtilna tara li hemm imniżżel hekk:

“The board took note of the recommendations...”,

għandi nifhem hawnhekk qed jirriferi għar-review board...

“...presented by David Galea. Such a recommendation is to be ratified by the Board of Directors of Enemalta.”.

IĊ-CHAIRPERSON: Imma ttieħed vot. Jiġifieri qabel ma ttieħed il-vot biex jintagħżel il-bidder, kien hemm dik l-islide li tgħid hekk.

L-INĠ. RYAN FAVA: Jien nista’ ngħid il-prassi li ssir illum. Fil-bord dejjem tiġi ppreżentata board paper dwar dak li jkun se jitla’ quddiem il-bord, din il-board paper tiġi quddiemi, u jien niċċirkolaha. Nista’ nassumi wkoll li min ikun qed jipprepara din il-board paper ikun ippreparaha bl-elenku ta’ Enemalta biex tiġi ppreżentata... Jiġifieri nassumi...

IĊ-CHAIRPERSON: Ħa nagħti eżempju. F’dan il-każ kien hemm persuna waħda li vvutat kontra. (Interruzzjonijiet) 

ONOR. GLENN BEDINGFIELD: Hawnhekk mhux nassumu, jew int adott għall-fatti jew... Iċ-chairman ma kienx chairman dak iż-żmien. 

ONOR. CLAYTON BARTOLO: Xi ħaġa li ġrat għaxar snin ilu.

IĊ-CHAIRPERSON: Iva, nafu li ma kienx hu.

ONOR. GLENN BEDINGFIELD: Nagħmlu mistoqsijiet liċ-chairman li jista’ jwieġeb u mhux jista’ jassumi, għax jekk jassumi jkun qed jagħti disservizz lil dan il-Kumitat.

ONOR. ANDY ELLUL:  Mela hawnhekk qegħdin nagħmlu fishing expedition!

ONOR. CLAYTON BARTOLO: Inġ. Fava, inti qed tispjega kif isiru l-affarijiet illum. Meta llum ikun se jiltaqa’ dan il-bord, dawn it-tip ta’ preżentazzjonijiet kif isiru? 

L-INĠ. RYAN FAVA: Kull presentation li tkun se titla’, titla’ b’board paper, anness bil-presentation biex jien ikun naf x’se nkun qed inressaq quddiem il-bord...

IĊ-CHAIRPERSON: Għadek kif spjegajtha issa.

L-INĠ. RYAN FAVA: Ovvjament dak li nippreżenta.

ONOR. GLENN BEDINGFIELD: Dwar dak jista’ jitkellem. Ma jistax jassumi. Mhux biex nassumu niġu...

ONOR. GRAHAM BENCINI: Onor. Bedingfield, ix-xhud qalha l-kelma “nassumi”.

ONOR. GLENN BEDINGFIELD: Iva, naf. Għalhekk qed ngħid li m’għandniex nistaqsu mistoqsijiet fejn ix-xhud irid jassumi. 

IĊ-CHAIRPERSON: Agħtu ċans!

ONOR. GLENN BEDINGFIELD: Lix-xhud għandna nistaqsuh mistoqsijiet li jista’ jwieġeb. 

ONOR. GRAHAM BENCINI: Jista’ jwieġeb kif irid. Jekk ma jafx, jgħid li ma jafx.

ONOR. GLENN BEDINGFIELD: Għax jien nista’ nassumi ħafna affarijiet.

L-INĠ. RYAN FAVA: Ngħid ukoll li fil-board paper li tiġi quddiemi jkun hemm ukoll recommendation, u meta mbagħad inkun qed immexxi l-bord...

IĊ-CHAIRPERSON: Biex nagħtik l-istampa kollha, hawnhekk telgħu jixhdu l-membri tal-bord tad-diretturi, jiġifieri d-domandi dwar x’ġara dakinhar, saru. Li staqsejtek jien huwa fuq id-dokument. Inti hawnhekk rappreżentant ta’ Enemalta. Jien miegħek nista’ nistaqsi dwar ċerti affarijiet li Enemalta għandha fil-pussess tagħha, għax jekk nistaqsi lil ħaddieħor, jgħidli li m’għandux aċċess għalihom għax m’għadux fil-bord tad-diretturi. Jiġifieri qed nistaqsik dawn id-domandi għax dan id-dokument fl-aħħar mill-aħħar jgħajjat lilek ukoll, li inti rappreżentant ta’ Enemalta. 

L-INĠ. RYAN FAVA: Imma fil-kuntest ta’ dak iż-żmien.

IĊ-CHAIRPERSON: Li staqsejtek jien huwa dwar ir-rilevanza, jekk għandkomx tivverifikaw, u biex taraw id-dokumenti li għandkom. Dak li staqsejtek.

ONOR. ANDY ELLUL:  Mr Chairman, is-sinjur qallek, rightly so, li fil-kuntest tar-rapport... 

IĊ-CHAIRPERSON: Hekk hu.

ONOR. ANDY ELLUL: Jiġifieri ma tistax tmur oltre mir-rapport u tistaqsih ċerti affarijiet li m’għandhomx x’jaqsmu mar-rapport.

IĊ-CHAIRPERSON: Fuq it-tendering process ta’ Enemalta qed nistaqsi.

ONOR. ANDY ELLUL: Jiġifieri tajjeb irrispondik, għax qisek injorajtu. Mill-body language tiegħek...

IĊ-CHAIRPERSON: Uh x’injorajtu! Inġ. Fava, ħalli nistaqsik dwar il-biċċa xogħol tal-excise tax. Jien naħseb li inti familjari mal-kwestjoni tal-excise tax.

L-INĠ. RYAN FAVA: Ħa nkun sinċier, ma qgħadtx noqgħod nidħol fil-livell tekniku tad-diskussjonijiet li saru. Nerġa’ ngħid li minn mindu dħalt, għedt li se nieħu l-kariga minn hemm ‘il quddiem, u m’iniex se noqgħod nagħmel inkjesti b’lura ta’ x’ġara u ma ġarax. Ovvjament trid timxi fuq dak li hemm miftiehem. 

IĊ-CHAIRPERSON: Tista’ tikkonferma li l-excise tax qiegħda titħallas minn Enemalta u mhux minn ElectroGas?

L-INĠ. RYAN FAVA: Iva, nikkonfermaha.

IĊ-CHAIRPERSON:  Ħa nurik mistoqsija parlamentari li kont għamilt jien lill-Ministru għall-Finanzi fejn staqsejtu dwar jekk il-Konsorzju ElectroGas huwiex qed iħallas l-excise tax. Ir-risposta li ngħatat mill-Ministru tgħid hekk: 

“Ninforma lill-Onor. Interpellant li l-ElectroGas tħallas direttament id-dazju tas-sisa fuq l-elettriku ġġenerat minnha lid-Dipartiment tad-Dwana.”.

Qed ngħid sewwa li dak l-istatement huwa żbaljat?

L-INĠ. RYAN FAVA: Hija Enemalta li tħallas... 

ONOR. CLAYTON BARTOLO: Mr Chairman, x’PQ hi?

IĊ-CHAIRPERSON: Hija domanda li għamilt jien lill-Ministru għall-Finanzi.

ONOR. CLAYTON BARTOLO: Meta saret?

IĊ-CHAIRPERSON: Fi Frar 2023.

DR JOHN BONELLO: Bir-rispett kollu, imma nispera li m’aħniex qed nippretendu li ċ-Chairman ta’ Enemalta jivverifika x’wieġeb il-Ministru għall-Finanzi dwar x’irċeviet id-Dwana mingħand ElectroGas!

IĊ-CHAIRPERSON: Mhux hekk qed ngħid jien. Jien staqsejtu min qed iħallas is-sisa, u hu  kkonfermali li hija Enemalta li qed tħallsu.  Issa jien qed ngħid li jien għandi bil-miktub li hija ElectroGas li qed tħallsu.

ONOR. ANDY ELLUL: Imma x-xhud wieġbek, u inti ma tistax tikkonfrontah b’parliamentary question li għamilt inti u tistaqsih jekk il-Ministru hux qed jgħid il-verità, għax mhijiex fil-kompetenza tiegħu ta’ Chairman ta’ Enemalta. Inti kellek lil kulħadd hawnhekk jixhed! 

ONOR. CLAYTON BARTOLO: U lanqas biss saret lill-Ministru responsabbli minn Enemalta.

ONOR. ANDY ELLUL: Kellek lil kulħadd imħarrek, lil Chairman li għadu jibda erbat ijiem ilu qed tistaqsi!

ONOR. ROBERT CUTAJAR: Imma għandu interess jiddefendi lilu nnifsu.  Mhux hekk? Xi ħadd qed jigdeb. Xi ħadd mhux qed jgħid il-verità. (Interruzzjonijiet)

ONOR. ANDY ELLUL: Imma mhijiex kwestjoni li jgħidha hu!

ONOR. GRAHAM BENCINI: Ix-xhud qal li Enemalta qed tħallasha.

ONOR. ROBERT CUTAJAR: Hemm statement minnhom li mhuwiex korrett. Naqblu?

ONOR. GRAHAM BENCINI: Imma x-xhud qal li Enemalta qed tħallasha.

ONOR. ANDY ELLUL: Iva, risposta ċara. Imma mhux tikkonfrontah b’PQ! Ma tarax! (Interruzzjonijiet)

IĊ-CHAIRPERSON: Mela x’nagħmel? Inħalli lill-Ministru jgiddeb liċ-Chairman ta’ Enemalta?

ONOR. ANDY ELLUL: Sewwa qalulek li l-PAC mhux qed tmexxih sewwa. Skużani ngħidlek. Teatrin politiku! 

IĊ-CHAIRPERSON: L-espert fl-użu tal-fondi pubbliċi inti!

ONOR. ANDY ELLUL: Daqskemm inti espert inti u ma’ min taħdem, fil-fondi pubbliċi.

IĊ-CHAIRPERSON: L-espert tal-fondi pubbliċi.

ONOR. ANDY ELLUL: Sħabek esperti fit-tenders.

ONOR. GLENN BEDINGFIELD: Sur Chairman, f’din il-mistoqsija parlamentari, fl-għerf tiegħek, qed tistaqsi jekk ElectroGas tħallasx l-excise tax lil Enemalta, u jekk iva x’ammonti huma mħallsa. Mela Enemalta hija l-kollettur tal-Gvern?

IĊ-CHAIRPERSON: Aqraha sħiħa u mhux toqogħdu tinterpretawha.

ONOR. GLENN BEDINGFIELD: Ħalli naqraha kollha:

“Jista' l-Ministru jgħid jekk il-Konsorzju ElectroGas huwiex iħallas excise tax lill-entità tal-Gvern Enemalta u jekk iva, jagħti l-ammonti mħallsin? Fl-istess waqt, jista' jgħid jekk tali flejjes humiex qegħdin jitħallsu wkoll lit-Teżor mill-Enemalta?”.
 
IĊ-CHAIRPERSON: Issa aqra r-risposta.

ONOR. GLENN BEDINGFIELD: Ir-risposta qed tgħid:

“Ninforma lill-Onor. Interpellant li ElectroGas tħallas direttament id-Dazju tas-Sisa fuq l-elettriku ġġenerat minnha lid-Dipartiment tad-Dwana. Id-Dipartiment tad-Dwana jgħaddi dawn il-flejjes lit-Tezor.

Minn Frar tal-2017 sa Diċembru tal-2022, ElectroGas ħallset lid-Dipartiment tad-Dwana €11,366,162 f’Dazju tas-Sisa, u €582,806 f’Taxxa fuq il-Valur Miżjud.”.

IĊ-CHAIRPERSON: Jiġifieri qed jgħid li ħallset ElectroGas, u hawnhekk għadu kif kellna statement jgħid li Enemalta ħallsitha s-sisa. Issa jien qed nistaqsi min minnhom qed jgħid il-verità.

ONOR. ALEX MUSCAT: Qed nitkellmu fuq l-istess dazju? Qed nitkellmu fuq l-istess sisa?

ONOR. GLENN BEDINGFIELD: Dik irridu nifhmu sewwa. Naħseb li l-mistoqsija u l-mod ta’ kif qed tipprova tittratta liċ-chairman...

ONOR. ANDY ELLUL: Qed tipprova tiżvijja lix-xhud.

IĊ-CHAIRPERSON: Jiġifieri intom ħriġtu b’din l-iskuża, imma l-Ministru għall-Finanzi fehemni.  U intom ma fhimtunix.

ONOR. ANDY ELLUL: Għax forsi bravu ħafna int. 

IĊ-CHAIRPERSON:  Il-Ministru għall-Finanzi għedt li fehem, mhux jien. 

ONOR. ANDY ELLUL: Peress li espert f’kollox, ma fhimnikx!

ONOR. GRAHAM BENCINI: Selettivi intom.
IĊ-CHAIRPERSON: Il-Ministru għall-Finanzi qalha, mhux jien qed ngħidha. (Interruzzjonijiet)

ONOR. GLENN BEDINGFIELD: Però l-iktar li ma tifhmuhx intom.

ONOR. ANDY ELLUL: Tibżgħux, inkunu nafu min jifhem u min ma jifhimx. Nafu li tixtiequ tkunu fil-Kabinett, imma baqgħalkom ħafna biex tkunu fil-Kabinett.

IĊ-CHAIRPERSON:  L-Onor. Bencini.

ONOR. GRAHAM BENCINI: Inġ. Fava, f’din is-sena u ftit li ilek Chairman tal-Bord ta’ Enemalta qatt intlabt tirratifika kwalunkwe deċiżjoni? Pereżempju, hawnhekk, iċ-Chairman tal-Bord ta’ Enemalta fiż-żmien tal-kuntratt ta’ ElectroGas, kien qalilna li l-bord kien intalab jirratifika d-deċiżjoni li ttieħdet mill-Evaluation Committee. Kemm ilek chairman inti, qatt intlabt minn xi ministru, jew dipartiment tal-Gvern, jew xi ħadd ieħor biex tirratifika kwalunkwe deċiżjoni oħra minflok tieħdu deċiżjoni intom bħala bord?

L-INĠ. RYAN FAVA: Le, qatt ma kelli, u nista’ ngħid li liberu ħafna li nieħu kull deċiżjoni flimkien mal-bord tad-diretturi. Ovvjament, id-deċiżjoni ma tkunx waħdi imma tkun tal-bord kollu tad-diretturi, u nieħdu d-deċiżjonijiet fl-aħjar interess tal-kumpanija.

ONOR. GRAHAM BENCINI: Grazzi.

IĊ-CHAIRPERSON: Inġ. Fava, ma jidhirx li hawn aktar domandi, għalhekk nirringrazzjak.  Issa niktbulek sabiex tikkjarifika dawk il-punti li obbligajt ruħek li se tippreżenta jekk huma fil-pussess ta’ Enemalta.

ONOR. GRAHAM BENCINI: Inġ. Fava, fhimt sew li n-notifiki għal-laqgħat isiru by email? 

L-INĠ. RYAN FAVA: Jien nista’ ngħid kif naħdem jien. Jien nimxi bil-mod li tintbagħat aġenda lil kulħadd, bid-data tal-laqgħa li se ssir, u nimxu mal-aġenda.

ONOR. GRAHAM BENCINI: Qed ngħidlek biex forsi meta tfittex fuq din id-data li kienet żbaljata, forsi tfittex l-email meta ntbagħatet din is-sejħa għal-laqgħa. Forsi qiegħda mniżżla f’xi email bħala attachment.
IĊ-CHAIRPERSON: Irrid ngħid ukoll li meta xehed quddiemna Dr Aron Mifsud Bonnici qal li l-aġenda ma kenitx ħarġet minnu, imma kienet ħarġet mis-segretarja, jew PA, taċ-Chairman. 

L-INĠ. RYAN FAVA: Jien hekk naħdem ukoll. Il-PA tiegħi tibgħat l-aġenda.

IĊ-CHAIRPERSON: Fuq l-aġenda qed jidher l-isem ta’ Dr Aron Mifsud Bonnici, għalkemm mhijiex iffirmata, però qal li ħarġet min-naħa tal-PA taċ-Chairman. Il-kopja tistgħu teħduha magħkom għax dik qiegħda fir-records tagħna. 

ONOR. GLENN BEDINGFIELD: L-Inġ. Fava se jerġa’ jitla’ jixhed?

IĊ-CHAIRPERSON: Le, se jibgħat l-informazzjoni permezz ta’ korrispondenza, imbagħad, il-Kumitat ikun jista’ jiddeċiedi jekk iridx jerġa’ jtellgħu jixhed biex jikkjarifika xi punt.

Għar-rigward tal-Conversion Term Agreement irridu niddeċiedu l-kunfidenzjalità bħala Kumitat. 

L-INĠ. RYAN FAVA: Rigward l-agreement naf li l-Awditur Ġenerali, kellu aċċess għalih, għamel riferenza għalih, u għamel ukoll l-analiżi li kellu jagħmel. Araw intom, bħala Kumitat, id-deċiżjoni li tridu tieħdu.

IĊ-CHAIRPERSON: Jekk hemm il-workings tal-guaranteed heat rate... Dwar dawk trid tiċċekkja. 

L-INĠ. RYAN FAVA: Dawk se niċċekkjahom, imma rigward it-text tal-Conversion Term Agreement...

IĊ-CHAIRPERSON: Hawn xi talba minn xi ħadd li jrid jara d-dokument?

ONOR. ALEX MUSCAT: Min-naħa tagħna qed ngħidu li jekk il-parir li għandha Enemalta hu li dan id-dokument huwa ta’ natura kummerċjalment sensittiva...

IĊ-CHAIRPERSON: Onor. Muscat, mort qabel. Jien qed nistaqsi jekk hawnx talba li naraw id-dokument, mhux għall-kunfidenzjalità. 

ONOR. ALEX MUSCAT: Jekk tagħtini ċans, nasal għaliha. Jekk il-parir intern ta’ Enemalta hu li dan id-dokument huwa ta’ natura sensittiva – u meta qed nitkellmu fuq il-gass qed nitkellmu anke fuq sigurtà nazzjonali – nifhmu li ma jiġix ippublikat, però m’għandniex problema li narawh. Sintendi, il-kopja tinżamm dejjem għand Enemalta. Qed nifhmu wkoll li dan ir-rapport kien diġà ġie analizzat mill-NAO, kif ikkonfermaw huma stess.

IĊ-CHAIRPERSON: Iva, però qbiżna pass. Jien qed nistaqsi jekk hawnx xi ħadd li jrid jara dan id-dokument.

ONOR. CLAYTON BARTOLO: Iva. M’hemm l-ebda problema.

ONOR. GLENN BEDINGFIELD: Intom għamiltu t-talba.

IĊ-CHAIRPERSON: Imma jien qed nistaqsi jekk hawnx qbil bejn il-Kumitat.

ONOR. CLAYTON BARTOLO: Iva, naqblu. (Interruzzjonijiet)

ONOR. ANDY ELLUL: M’aħniex esperti bħalek!  Taf min huma esperti fil-fondi pubbliċi?  Il-parrini tiegħek ta’ Burmeister & Wain Scandinavian Contractor (BWSC); Austin Gatt u Claudio Grech.

IĊ-CHAIRPERSON: Jien x’għandi x’naqsam fil-BWSC?

ONOR. GRAHAM BENCINI:  X’għandu x’jaqsam!?

ONOR. ROBERT CUTAJAR: Naħseb li żgur qiegħed out of order. Qed issemmi nies li m’għandhom x’jaqsmu xejn...

ONOR. ANDY ELLUL: Daqs kemm tkunu out of order intom! Jien qed ngħidlek min huwa espert tal-fondi pubbliċi. Il-parrini tagħkom ta’ BWSC!

ONOR. ROBERT CUTAJAR: Onor. Ellul, assolutament qiegħed out of order.

IĊ-CHAIRPERSON: Issustanzja li qed tgħid, inkella irtiraha, jekk jogħġbok.

ONOR. ANDY ELLUL: U x’nirtira, nirtira!

IĊ-CHAIRPERSON: M’għandekx x’tissustanzja, għalhekk qed toqgħod kwiet! Għax il-fondi pubbliċi int espert tagħhom u ta’ kif tużahom. 

ONOR. ANDY ELLUL: Qed tiċħad...? Spjega.

IĊ-CHAIRPERSON: Le, spjega inti l-ewwel, imbagħad nispjega jien.

ONOR. ANDY ELLUL: Jiġifieri qed tiċħad lil Austin Gatt?

IĊ-CHAIRPERSON: X’inhi?

ONOR. ANDY ELLUL: Qed tiċħad lil Austin Gatt? Spjegaha din tal-fondi pubbliċi.

IĊ-CHAIRPERSON: Qed ngħidlek jien qiegħed hawn, qed nisma’ lilek tiġi tgħid u ssemmi l-ismijiet, u qed ngħidlek...

ONOR. ANDY ELLUL: Imissek tistħi!

IĊ-CHAIRPERSON: Jien nistħi? Spjega ruħek. Jew m’għandekx xi tgħid? Spjega ruħek!

ONOR. CLAYTON BARTOLO: L-ewwel jien kont se nissuġġerixxi li tkun talba tal-Kumitat;  la ta’ naħa, u lanqas ta’ oħra. 

IĊ-CHAIRPERSON: Mela, Inġ. Fava, inti qed tiġi mitlub biex bħal-lum ġimgħa tiġi f’dan il-Kumitat, ovvjament akkumpanjat minn Dr Bonello jekk inti tixtieq, u ġġib miegħek kopja tal-Conversion Term Agreement, u l-informazzjoni kollha li tlabnik. Mhijiex se tkun laqgħa pubblika, imma se tkun laqgħa in camera. 

ONOR. CLAYTON BARTOLO: Veru li l-laqgħa mhijiex se tkun miftuħa għall-pubbliku, eċċ., però ġaladarba l-NAO ra dan ir-rapport, ma nsib l-ebda problema li jkun hawn l-NAO u r-rappreżentanti tiegħu preżenti.

IĊ-CHAIRPERSON: Il-laqgħa tal-PAC se ssir xorta, imma mhijiex se tkun pubblika.

ONOR. CLAYTON BARTOLO: Imma ġieli jkollna magħna ġurnalisti, eċċ. Jiġifieri qed nifhem li mhijiex se tkun miftuħa għall-pubbliku.

IĊ-CHAIRPERSON: Iva, hekk qed ngħidu.

ONOR. CLAYTON BARTOLO: Imma l-NAO jista’ jattendi.

IĊ-CHAIRPERSON: Il-Kumitat se jiltaqa’ in camera, xi ħaġa li nistgħu nagħmlu skont il-linji gwida tagħna. Il-Kumitat se jiltaqa’, imma l-laqgħa mhijiex se tiġi mxandra.

ONOR. CLAYTON BARTOLO: Jien qed ngħid għall-Awditur Ġenerali u l-uffiċjali tal-NAO.

IĊ-CHAIRPERSON: Meta jkun hemm laqgħa tal-PAC dejjem ikun hemm l-istedina lill-NAO. Nirringrazzjakom Inġ. Fava u Dr Bonello u nitlobkom tirtiraw mill-kamra.

L-Inġ. Ryan Fava u Dr John Bonello ħarġu mill-kamra tal-Kumitat.

IĊ-CHAIRPERSON:  Se nerġa’ mmur lura għall-minuti. Ġejt infurmat issa mill-Iskrivana tal-Kumitat li jridu jiġu approvati l-minuti flimkien mal-korrezzjoni li hemm, imbagħad tiġi ppreżentata l-verżjoni korretta d-darba li jmiss. Naqblu? Nirringrazzjakom.

ONOR. ANDY ELLUL: Jiġifieri x-xhud għal-laqgħa li ġejja huwa l-Inġinier Fava.  Hux hekk? 

IĊ-CHAIRPERSON: Iva.  Il-Kumitat huwa aġġornat.

Fit-3.54 il-Kumitat aġġorna. 

